ÇDO NDERTIM I PA LIGJSHËM DO TË PËRBALLET ME LIGJIN                

Problemi i përmbytjes të qarkut të Beratit nga shirat ka mbledhur disa ditë më parë në një takim të zhvilluar në prefekturën e qarkut të Beratit përfaqësues të pushtetit vendor, kryetarë komunash, drejtorë institucionesh dhe të ftuar të tjerë. Në këtë takim krahas prefektit të qarkut Roland Bejko, i cili ishte edhe iniciuesi i këtij takimi, kryetarit të këshillit të qarkut Pelivan Shatri, N/ Prefekti i Skraparit Fadil Kapllani, Drejtori i Bordit të Kullimit të Ujërave Bujar Dhëmbo, Drejtori i BUMK Pirro Bica etj, merrte pjesë edhe z.Jemin Gjana Ministri i Bujqësisë, Ushqimit dhe Mbrojtjes së Konsumatorëve i shoqëruar nga Drejtori i Përgjithshëm i Policisë Ndërtimore z.Ibraim Morina, Drejtori i Projektit 2KR Fredi Braushi etj.  Takimi u hap nga Prefekti i Qarkut Berat z.Roland Bejko, i cili pasi falenderoi pjesëmarrësit theksoi se qëllimi i këtij takimi është evidentimi i dëmeve të shkaktuara nga përmbytjet, puna e deritanishme e strukturave për menaxhimin e pasojave dhe parandalimin e tyre në të ardhmen. Gjithashtu në këtë takim ai kërkoi sensibilizimin e organeve të qevirisjes vendore dhe donatorët për të bashkërenduar punën për kryerjen e investimeve me qëllim mbrojtjen e shtetasve dhe pronës nga përmbytjet e lumit Osum. Më pas specialisti pranë prefekturës ing. Kostandin Ndini  me anë të një materiali filmik pasqyroi një material të bollshëm të gjendjes aktuale të shtratit të lumit Osum, një historik përmbytjesh dhe investimesh në vitet paraardhese si dhe pikat me emergjente për evitimin e fenomenit të gërryerjes dhe përmbytjes. Qarku i Beratit përshkohet mespërmes nga lumi Osum.Gjithashtu territori i qarkut përshkohet nga një numer i madh përrenjsh malore, te cilet ne periudhen e vjeshtes e te pranveres dalin nga shtreterit e shkaktojne deme te mëdha.


Qyteti i Beratit është me i rrezikuari nga permbytjet. Në 50 vjetët e fundit ai ka njohur disa përmbytje të mëdha, si ato të viteve 1962, 1972, 1983 dhe 2002.

Më pas në këtë takim e mori fjalën Drejtori i DBUK z.Pirro Bica, i cili pasi parashtroi disa probleme që ka bujqësia sot në prefekturën e Beratit i kërkoi ministrit Gjana  që në kuadrin e projektit të ministrisë për tregjet rajonale të krijohet edhe një treg për qarkun e Beratit, i cili sipas tij  do të krijonte avantazhe dhe mundësi të shumta për tregëtimin e prodhimeve bujqësore. Më pas ngritën shqetësimet e tyre edhe disa kryetarë komunash, të cilët kërkuan ndihmën e shtetit për pastrimin e kanaleve kullues, të cilët herë pas here bëhen shkak për përmbytjen e tokave bujqësore.                                                                                                                                 

Në këtë takim Ministri Gjana u midis të tjerash shpreh:                                                                                  


Kemi trasheguar probleme të medha  me ujitjen, kullimin dhe mbrojtjen nga erozioni. Eshte investuar jo pak, sipas letrave, në ujitje dhe kullim gjatë kësaj dekade të fundit, por problemet rezultojne sot të pazgjidhura në permasa të medha. Investimet janë komanduar nga Tirana. Janë krijuar shoqatat e perdoruesve të ujit, por ato më së shumti kanë qenë e janë inekzistente. Fermeret nuk janë pyetur për krijimin e këtyre shoqatave dhe kanë ecur e ecin me mendimin se shteti është i detyruar të sigurojë vaditjen për pronen e tyre private. Pushteti lokal ka qenë tërësisht jashtë loje në këtë problem të madh për fshatin. Disa muaj me radhe jemi marrë me analizën e kësaj situate dhe deshiroj të bëj të qarte disa piketa mbi të cilat do të ecim së bashku.

 
Duke folur për ndertimet e pa ligjshme mbi kolektor dhe veprat ujitëse z.Gjana tha se çdo zaptim apo ndertim i paligjshem mbi veprat e ujitjes dhe kullimit do të perballet me ligjin. Të paligjshme do të konsiderohen, duke ndjekur procedurat edhe ato raste që mund të kenë përfituar leje të dyshimta apo të padrejta dhe në ketë rast me ligjin do përballen edhe leje leshuesit.

 
DRBU dhe Bordi i Kullimit janë përgjegjes për gjithë këto probleme që parashtrova më lart. Çdo investin, çdo projekt qe aplikohet në bujqësin e Qarkut, çdo mbështetje që jepet për bujqesinë, siç është bie fjala furnizimi me karburant me 40 lekë per litër, duhet te jenë nën monitorim të rrepte e të përditshme të strukturave të bujqësisë. Vartësia e tyre është tek MBUMK, por porosia ime është e prerë: koordinimi i tyre me pushtetin lokal, pa asnjë dallim që mund të stiset për gjoja motive politike është një detyrim i strukturave lokale të bujqësisë. Të njejtin mirëkuptim kërkoj edhe nga të zgjedhurit apo stafet ekzekutive të pushtetit vendor. Ne duhet të mesojmë të punojmë në grup, madje duhet ta njohim mirë detyrimin për të punuar në grup e për të bashkëpunuar, ndryshe nuk ka sukses.                                                                                                                          


Duke folur për mbështetjen financiare që duhet t’i jepet bujqësisë, Ministri Gjana tha se kjo është një sfidë për qeverinë dhe se mbeshtetja buxhetore, kreditë, grandet, grandet me konkurim dhe forma të tjera do të nxiten në mbeshtetje të fermerit. MBUMK ka marrë dhe do të marrë të gjitha masat që çdo njësi monetare e adresuar për bujqesinë dhe fermerin të shkoje realisht tek ato. Deri sot nuk ka ndodhur kështu. Ne jemi shumë të vendosur ta ndryshojme këtë situatë. Si Ministër u apeloj strukturave në vartësi të MBUMK, por edhe çdo punonjësi tjetër që lidhet me projektet që aplikohen në bujqësi për tolerancë vërtet zero ndaj abuzimit qoftë edhe me një lek.Cilido ta vlerësojë shumë seriozisht këtë angazhim.Vlerësoni shqetësimet dhe ankesat e qytetarëve, verifikojini ato dhe zgjidhini. Pushteti ynë duhet të marrë fytyrë njerëzore, pushteti ynë nuk mund të tolerojë asnjë rast kompromisi me abuzuesit. Srukturat lokale te bujqesisë dhe pushteti lokal duhet të ndjekin  me përparësi çdo lek që adresohet tek fermeri dhe tek bujqësia dhe të mos lejojnë që financimet që vijnë për fermerin të përfundojnë tek të tjerët. Ne duhet t’i japim fund praktikës që disa të fitojnë para në emër të fermerëve, kur tek ata nuk shkon asgjë apo shkon shumë pak. Ne për këtë jemi, ta asistojmë, ta qartësojmë, ta mbrojmë dhe ta mbështesim fermerin. 


Dua gjithashtu të bëj të qartë se për t’i dhënë mundësi fermerit tonë të dalë në treg, përveç investimeve në rrjetin e marketingut, MBUMK do të nxisë edhe investimet në agroindustri,që produktet tona përveç të konsumohen të freskëta, të mund edhe të përpunohen. Marketimi dhe agroindustria janë dy rrugët kryesore që prodhimet e fermës tonë të mos mbeten pa u shitur.Hapi drejt eksportit gjithashtu është një mundësi potenciale,veçse ajo kërkon shumë e më shumë standarte dhe aftësi konkuruese. Por më së pari une apeloj: le të ushqehemi me prodhimet tona, që janë më të pastra, më të shijshme, më të shëndetshme.


Në fund të takimit ministri Gjana i shoqëruar nga përfaqësues të pushtetit vendor dhe ekipi që e shoqëronte bëri një vizitë në fabrikën e pijeve “Luani” me pronar Pëllumb Berberi. Kjo fabrikë është ndërtuar në vitin 1960 nga specialistë rusë dhe vazhdon me të njejtin destinacion ,atë të prodhimit të pijeve dhe kryesisht prodhimin e verës. Kjo firmë ka ekskluzivitetin e furnizimit me verë të “Rogner” dhe “Sheraton”. Pronari i fabrikës Pëllumb Berberi e njohu ministrin Gjana me punën e deri tanishme në fabrikë si dhe vështirësitë që hasen  në sigurimin e tregut. Nga ana e tij Ministri Gjana u shpreh se duhet të punohet më shumë për rritjen e cilësisë dhe sigurimin e standarteve për të gjitha llojet e pijeve dhe sidomos atë të verës për të cilën ka nevojë tregu si brendshëm ashtu edhe ai jashtëm. Pas vizitës në fabrikën e verës “Luani” Ministri Gjana pa nga afër punën që po bëhet për pastrimin e disa prej argjinaturave dhe kanaleve në fshatin Tapi të komunës Perondi ku u shpreh edhe një herë se nuk do të lejohet asnjë ndërtim mbi kolektor dhe kanale që shkaktojnë përmbytjen e banesave dhe tokës bujqësore.   

Abedin Kaja

BRIGADA E REAGIMIT TË SHPEJTË MERR EMRIN “ISA BOLETINI”
Në një ceremoni të organizuar në ambjentet e Batalionit të III-të, Brigadë së Reagimit të Shpejtë Poshnje  iu dha emri: Garnizoni Ushtarak “Isa Boletini”. Krahas kuadrove dhe ushtarëve të këtij batalioni merrnin pjesë edhe zv/Ministria e Mbrojtjes znj.Zana Xhuka e shoqeruar nga komandanti i forcave tokësore gjeneral Kristaq Karoli, perfaqesues të  pushtetit vendor, kryetari  bashkisë Berat Fadil Nasufi, kryetari i keshillit të qarkut Pelivan Shatri etj. Merrte pjesë edhe nipi i heroit, Isa Boletini (I riu). Fjalën e hapjes e mbajti Komandanti i Forcave të Reagimit të Shpejt Pëllumb Bajraktari, i cili midis të tjerash u shpreh se dhënia e emrit “Isa Boletini”për batalionin e tretë të forcave të reagimit të shpejtë është një vlerësim që iu bëhet forcave të batalionit tone, i cili tashmë krahas realizimit të detyrave brenda vendit po kontribon edhe përkrah forcave të tjera të NATO-s  për të vendosur paqen dhe siguri edhe në vendet e tjera të botës. Nga reparti ynë kanë shkuar disa trupa paqeruajtës,si në Bosnje-Hercegovinë, Afganistan etj. Më pas e mori fjalën zv/Ministria e Mbrojtjes Zana Xhuka: “Është hera e parë në histornë e forcave të armatosura, që i jepet emri i një atdhetari të shquar, i një strategu të madh popullor, i një udhëheqësi të levizjeve për çlirim dhe bashkim kombetar, emri i Heroit të Popullit Isa Boletini”, një reparti ushtarak si ky i Poshnjes në Berat. Më poshtë Znj.Xhuka u shpreh se Isa Boletini, i quajtur gjenerali që mundi  gjeneralët me akademi, ai që Europa e quajti Robin Hudi shqiptar, së bashku me atdhetarin e madh beratas Babë Dudë Karbunara, siguroi pikërisht prej këtu, të gjithë Grykën e Shpiragut dhe të Myzeqesë që të mos rrezikoheshin për të shkuar në Vlorë në ditën e bekuar të pavarësisë më 28 Nentor 1912. Kan kaluar prej asaj dite plot 90 vite e sot me propozimin dhe miratimin e qeverisë dhe kryesisht të zotit Berisha dhe ministrit të mbrojtjes Mediu, me pëlqimin e shtabit të Përgjithshëm të forcave të armatosura, ky repart-batalion i tretë i brigadës së reagimit të forcave tokësore të quhet këndej e tutje Gazerma “Isa Boletini”.


Në emer të fisit të boletinajve përshëndeti nipi i Isa Boletinit,I sa Boletini (I riu) i cili mes emocioneve dhe lotëve tha se dhënia e emrit “Isa Boletini” për batalionin e reagimit të forcave tokësore Poshnje është një nder i madh që i bëhet heroit të popullit Isa Boletini dhe ne trashgimtarëve të tij. Isa Boletini ai që më 1912 thehu trupat e shumta osmane në Drenicë, Podujevë, Prishtinë,dhe Mitrovicë ai luftoi për të gjitha trojet shqiptare. Ai u vra vetë i tetë nga shovinistët malazesë. Nga Boletinët janë vrarë 22 luftëtarë, të cilët e falën jëtën për trojet shqipetare. Në fund u zbulua memoriali i heroit të popullit Isa Boletini emrin e të cilit tani e tutje do ta mbaj Brigada e Reagimit të Forcave Tokësore Poshnje.

Abedin Kaja
Lefter Maliqi

Erjon Braçe i vogël më ngjan me personazhet komikë të shfaqjeve televizive

Në shumë spektakle televizive, kohët e fundit deputeti Erjon Braçe është bërë personazhi më i dashur për t’u imituar nga shumë protagonistë të këtyre shfaqjeve. Duke ndjekur spektaklin popullor të Portokallisë, bie në sy imitimi që i bëhet “Erjonit të vogël” dhe, menjëherë,  më vete në mendje fjalia më e  përdorur nga Erjon Braçe gjatë fushatës elektorale ku ai thoshte: “Jepu nga një birrë njerëzve që vijën në takim”. Po gjatë kësaj  fushate Braçe, me veprimet e tij të kujton “Tomkën dhe shokët e tij” që kontribuonin simbolikisht në luftën kundër  fashizmit, vetëm se Erjoni ynë ndryshe nga këta kalamaj të mirë, vendoste dërrasa me gozhdë poshtë makinës së vet,  duke ia faturuar më pas këto veprime kundërshtarëve të tij politikë. Gjithashtu  Erjonin shumë mirë po e krahasoj me personazhin kryesor të Andon Zako Çajupit, Gjinon, tek “Përrallë nga e kaluara” dhe ky krahasim nuk është vetëm një sajesë e imagjinatës sime. Ju kujtoj këtu pjesëmarrjen e Braçes në një tjetër emision televiziv, ku pjesë e emisionit ishte dalja në fotografi prapa bustit të heroit Gjergj Kastriotit Skëndërbeut dhe ku Braçe nuk arrinte të nxirrte dot kokën as tek ...... kali e jo më te Skëndërbeu. Çdo gjë mund të jetë, por jo një politikan. Mundohet të luajë rolin e ndonjë persoanzhi komik, si tek  veprimet e tij në një tjetër emision televizvi duke nxjerrë copa buke dhe borie e pipëza. Ky është një turp për këtë politikan. Mundohet të luajë rolin e ndonjë personazhi  komik, si  te veprimet e tij në një tjetër emision televiziv duke nxjerrë copa buke dhe borie e pipëza. Ky është një turp për këtë politikan, i cili është kthyer në një figurë imituese dhe qesharake si në publik ashtu  edhe në mediat vizive. Ka të dhëna nga njerëz afër tij që Erjon Braçe po përgatitet të shkojë në një emicion me fizarmonikë, por po kërkon ndihmë për ta çuar në këtë emision për shkak të peshës së këtij instumenti muzikor. Në mbyllje do t’ju thoja se po i vjen fundi si  politikan, për shkak se me veprimet e tij në media dhe në  fushatën e kalaur elektorale ka dështuar totalisht duke ndërruar mbiemrat ku  së fundi, po i thirret në Berat me emrin Erjon Xhuveli. Megjithëse i vodhe  dhe i bleve  votat prapë në shpirt e në trup i vogël mbete. Më vjen keq që sa herë  kujton LSI-në, Erjonit  i duket sikur  klithmat e saj e  frikësojnë dhe e fshehin këtë personazh të vogël e pa vlera të politikës. Sqaroj se mbas 3 korrikut Erjoni i vogël me  benzin e tij të madh ka bërë 3 incidente (provokime) me mua, por meqënëse ne të LSI-së jemi të mëdhenj si në trup e në shpirt dhe në ide dhe të vegjël në benza, pa të dhe korrupsion jam treguar tolerant duke i hapur udhën të paudhit dhe fëmijës së përkëdhelur dhe servil të gjithë kryetarëve dhe ish-kryeministrave të PS-së, pavarësisht nga gjatësia e tyre. Sqaroj se populli i  ndreshëm i Beratit siç e ka pasur zakon, jabanxhinjtë i respekton, i vë në qoshe, por kur e  shikon që kanë dore dhe janë mosmirënjohës, i hedh në rrugë. Pra, Erjon i vogël, të jesh i bindur që ky popull me vlera  do ta tregojë vendin duke pasur një fund të hidhur. Mos u mundo kot të bashkëpunosh me krimin për të vjedhur votat siç i vodhe, ke qenë dhe mbetesh  pa karakter si Xhuveli që të do dhe i dhe votat, por ti vazhdon të jesh pa cipë dhe i  pamoralshëm, i ke bërë me hije disa të korruptuar të PS-së që kanë lyer duart me ty.


Bashkë ne na ndan morali, guximi, madje dhe gjatësia. Sqaroj se unë i respektoj miqtë e mi socialistë të ndershëm që të kanë lajkatuar ty dhe mos guxo t’i fyesh më ata duke vendosur prapë kandidaturën për deputet. Se e di mirë që po të hapen kutitë e 3 korrikut, ngelesh me gisht në gojë.

Lefter Maliqi

ZONAT MUZEALE NË MESHIRË TË FATIT   
Ditët e nxehta që kanë filluar dhe që do të vazhdojnë në vijim në muajët e pranverës,banorëve të lagjes muzeale “Kala” iu sjell në mendje muajin gusht të një viti më parë kur zjarri i shkaktuar në dt.17.08.05 tronditi mbarë opinionin qytetar beratas dhe nisur nga vlerat që mbartin këto lagje për nga historia, kultura dhe arkitektura, të cilat janë me përmasa ndërkombëtare mund të themi pa e tepruar se dëmi i shkaktuar duke djegur tre shtëpi tërësisht dhe pjesërisht dy të tjera ka qënë një katastrofë e vërtetë.Në ato ditë të vështira për banorët e lagjes “Kala”,dhe familjarët e dëmtuar u solidarizuan të gjithë qytetarët beratas duke shprehur  mbështetjen morale por edhe duke kritikuar dhe iu kërkuar strukturave shtetërore që të merrnin masa të menjëhershme në mbrojtje të lagjeve muzeale.Dukej sikur në këtë kohë me këtë shqetësim dhe preukopim u bashkuan dhe të zgjedhurit e popullit dhe të gjitha strukturat shtetërore. Në ato ditë u analizuan edhe shkaqet që shkaktuan tragjedinë e vlerave kulturore si dhe u përcaktuan masat që duhet të merreshin në mënyrë urgjente që raste të tilla të mos përsëriteshin më.Kështu si masa të domosdoshme dhe urgjente u përcaktuan dhe u vendos që të zgjeroheshin rrugët e ngushtuara nga ndërtimet pa leje në zonat muzeale me qëllim që në rast të rënies së zjarrit të bëhet e mundur ndërhyrja e shpejtë e mjeteve zjarrëfikëse.Po kështu nuk do të lejohej që të parkoheshin mjete në rrugët dhe pikat që pengojnë ndërhyrjen emergjente në zonat muzeale.Të pajisen me fikësa dore të gjitha banesat që ndodhen në këto lagje,të pajiset me semafor “Ura e Goricës” dhe të hiqeshin blloqet që kanë ngushtuar mbikalimin në këtë urë dhe që pengojnë zjarrëfikëset për të depërtuar në lagjen “Goricë”, futja nën tokë e kabllove elektrikë si dhe instalimin e hidranteve në zonat muzeale, si dhe ndalimi i parkimit të mjeteve në rrugët që pengojnë ndërhyrjet emergjente në zonat muzeale.Të gjitha këto masa  kanë qënë tërësisht të mundshme por edhe pse po afron  një vit nga koha kur ra zjarri në zonën muzeale “Kala”nuk vihet re asnjë ndryshim në marjen e masave mbrojtse në zonat muzeale.E vetmja masë mbrojtëse por pa ndonjë dobi konkrete është vendosja e dy semaforëve në hyrje dhe dalje të Urës së Goricës të cilët për shkak të mungesës së energjisë elektrike në orët e pikut të kalimit mbi urë nuk funksionojnë. E vetmja zgjidhje e detyruar  për të disiplinuar kalimin e dy anshëm të mjeteve mbi urë ngelen blloqet e vendosura mbi këtë urë e disa blloqeve të betonit me qëllim ngushtimin e siperfaqes së kalueshme mbi këtë urë. Sipas Drejtorit të Monumenteve të Kulturës Ajet Nallbani tani që po afrojnë ditët e nxehta dhe rreziku i rënies së zjarrit  shtohet çdo ditë dhe më teper detyrë emergjente dhe që nuk kërkon ndonjë kosto të larte është vendosja e idranteve në zonat muzeale gjë që do të bente të mundur furnizimin me ujë në mënyrë të pa nderprerë të këtyre zonave.

Abedin Kaja

BIZNESET E MËDHA NUK PAGUAJNË TATIME, NGECIN INVESTIMET

Që nga viti 2002 nuk i paguajnë detyrimet Bashkisë,borxhi 30 milion lek                

Në Urë Vajgurore krahas bizneseve të tjera ushtrojnë aktivitetin e tyre edhe disa firma që shfrytëzojnë guroren. Edhe pse këto miniera të shfytëzimit të gurit të imët për fat të keq mund të shkaktojnë ndotje në qytet dhe përreth, banorët e Ura-Vajgurore kanë edhe fatin e mirë që kjo industri  shumë fitimprurëse nëpërmjet detyrimeve që këto biznese i  kanë bashkisë do t’i shërbejë këtij komuniteti për përmirësimin e infrastukturës dhe shëndoshjen e gjendjes ekonomike të kësaj bashkie. Por çfarë ndodh? Shumë prej bizneseve me aktivitet të fuqishëm përfshi këtu edhe guroret që nga viti 2002 nuk i paguajnë tatimet bashkisë duke krijuar një borxh që sot ka arritur në 30 milionë lekë të reja, shumë kjo e konsiderueshme për të përmirësuar infrastrukturën e qytetit dhe sidomos qendrën e qytetit dhe rrugët, të cilat janë në një gjendje mjerane. Në Urë Vajgurore zhvillojnë aktivitetin rreth 210 biznese nga këto 190 janë fizike dhe 20 janë juridike. Afati ligjor i shlyerjes së detyrimeve të aktivitetit fizik dhe juridik i mbështetur në ligjin për tatimet dhe këshillit të bashkisë dhe i miratuar në prefekturë është 31 marsi, afat të cilin nuk e kanë respektuar të gjithë. Po kështu ka rreth  30 subjekte ende të paliçensuara, të cilat janë subjekte fizike dhe juridike, ku peshën më të madhe e zënë subjektet juridike. Shuma që këto subjekte i dëtyrohen bashkisë kap shifrën rreth 10 milionë lekë të reja dhe duke i shtuar dhe 20 milionë lekë e prapambetur dhe  të mbartur që nga viti 2002 kjo shumë shkon në mbi 30 milionë lekë të reja të cilat bashkia nuk po i  mbledh dot pasi këtë autoritet ligji ia ngarkon policisë tatimore.Ne shprehet  Bregu përveç kontakteve të punonjësve tatimore që janë pranë bashkisë, unë kam komunikuar zyrtarisht edhe me përfaqësues të policisë tatimore në Berat dhe u kam kërkuar që ata të veprojnë brenda ligjit për të detyruar subjektet fizike dhe juridike që nuk kanë shlyer detyrimet pranë bashkis.Por deri tani asnjera prej këtyre firmave nuk e ka shlyer detyrimin ndaj bashkisë dhe kjo vazhdon të zvarritet ende, zvarrije e cila ka filluar që para katër vjetësh. Ka ndodhur që pas ankesës dhe kërkesave tona janë mbyllur aktivitetet e bizneseve që nuk kanë shlyer detyrimin në darkë dhe janë hapur në mëngjes.Ky është një absurditet shprehet kryebashkiaku Bregu ndërkohë që veprohet menjëherë dhe i mbyllet aktiviteti për mosshlyerje detyrimesh një kioske dhe lihen jashtë këtyre detyrimeve subjekte të tilla të fuqishme si : “Salillari”, “Vrioni” , karburanti “Bardh Roci” etj., firma të cilat  kanë afërsisht nga 10 milonë lekë secila për t’i shlyer bashkisë. Për këto firma shprehet Bregu ne i jemi drejtuar edhe organit të prokurorisë duke bërë  kallëzim penal por nga ky organ çuditërisht kemi marrë përgjigjen negative duke na thënë se mosshlyerja e detyrimeve ndaj bashkisë nga ana e këtyre subjekteve nuk përbën vepër penale. Ndërkohë që janë thirrur me të drejtë dhe është kërkuar llogari për të derdhur gjobat që kanë bizneset e vogla nga 5 mijë lekë dhe nuk kërkohet derdhja e detyrimeve për ata që i detyrohen bashkisë afersisht  nga 10 milion lekë, të cilat do të bënin që në bazë të planifikimit që ne kemi bërë nga të ardhurat tona do të realizonim dy investime të rendësishme të cilat janë, rregullimi i qendrës së qytetit duke krijuar një lulishte dhe  ambjente shlodhëse si dhe ndriçimin e qytetit, i cili sot është në një gjendje jo të kënaqshme si dhe sistemimin e kanaleve të ujrave të zeza  dhe riparimin e ujësjellësit në bashki. Në se nuk do t’i grumbullojmë këto të ardhura të planifikuara atëherë gjithçka që është planifikuar për t’u ndërtuar do të dështojë. Komuniteti pret që  nëpërmjet ligjit institucionet e ngarkuara me këtë detyrë të detyrojë bizneset të derdhin detyrimet të cilat do të shkojnë në dobi të përmirësimit të jetës së qytetarëve.

Abedin Kaja
Pranvera e vonë

Bisede pensionistesh
Kjo bisedë u zhvillua në një nga kafenetë e qytetit. 

Binte shi. Era ishte e ftohtë.


- Edhe ky shi nuk na u nda.


- Nuk na u nda as të ftohtit.


- E pritëm këtë pranverë me shumë shpresa. Por s’qe e thënë ta gëzonim. 


- E për ç’shpresa e ke fjalën ti?


- Për shpresat tona. Jemi apo s’jemi ne pensionistë?


- Jemi.


- A nuk na tha qeveria se në prill do të rritej pensioni?


- Na tha.


- Po a na i rriti?


- Jo. 


- Pse nuk na i rriti? Apo qe një shaka për ditë prilli?


- Ne jemi mësuar me premtime. Nuk na u tha edhe më parë se do të na rriteshin pensionet në dhjetor?


- Qeveria deshi, po nuk e lanë ata të mëdhenjtë e Evropës. 


- Pse nuk i pyetën më parë këta të mëdhenjtë e Evropës këshilltarët e Kryeministrit dhe pasi të merrnin fjalën e tyre ta hapnin gojën. Apo s’prish punë. Le t’i shtyjmë edhe ca muaj, se ato të shkreta lekë aty i kanë. S’kanë pse merakosen, se qelepir do t’i kenë.


- Bjere tëhu edhe  mezin e verës, fillimin e korrikut. Po kam frikë se një pjesë e pensionistëve, siç kam dëgjuar, qofsha i gabuar, nuk kanë për të përfituar gjë. Rritje do të kenë vetëm pensionet e ulta dhe të mesme.


- Mirë të ultat i dimë. Po për të mesme cilët pensione merren?


- Ata që arrijnë deri në 8 mijë lekë. Ata mbi tetë mijë, më duket do të ngrohen në diellin e korrikut.


- Mos qoftë e thënë.


- Le të presim, ndoshta këtë herë ata të mëdhenjtë e Evropës nuk do t’i pengojnë.


Shiu sa mbaroi. Po era vazhdonte të frynte. Aty i shtynte dhe aty i mblidhte retë.. 


- Eja të ikim sa nuk ka filluar sërish ky shi i uruar.


- Eh, kjo pranverë na erdhi me shumë vonesë. Na qoftë vera e mbarë!

Agron Feriti 

TRI ORE TE VDEKURA


Pavarësisht vështirësive konkrete dhe specifike, jetojmë në një kohë që elektronika ka zënë një vend të rëndësishëm në punët e secilit. Në veçanti kjo për të gjithë ata që punojnë nëpër zyrat e administratës shtetërore apo private. Kështu edhe në të gjitha shkollat është futur elektronika. Kompjuterat janë bërë tashmë mjeti kryesor për të gjitha  punët intelektuale, si në  gazetari, në administrate, në shkolla e kudo. Dhe më kryesorja, sipas një parashikimi të qeverisë, shkollat do paisen të gjitha me internet, gjë që ka filluar mbarë në qytete dhe jo larg edhe për fshatrat. E gjitha kjo quhet progres. Eshtë sukses i kohës. Por… Ka diçka që nuk shkon në të gjithë këtë situatë; energjia elektrike, ndërpritet pikërisht në pikun e kërkesave për të. Në Kuçovë, nga ora 11 deri në orën 14 nuk ka korent. Të gjithë kompjuterat pushojnë së punuari. Në shkolla, nxënësit ngelen pa orë informatike apo pa punuar në internet. Sigurisht, më e rëndë është për punonjësit e administratës qoftë privatë apo shtetërore.     


Të tri këto orë ngelen të vdekura për të gjithë ata që duan të bëjnë punë me mjete elektronike. Janë tri orë të vdekura, tri orë papunësie. Tri orë që hedhin poshtë gjithçka është bërë dy apo tri orët e para të ditës së punës, të shkollës apo gjithfarë sakrifice ditore.  Dhe nuk kuptohet pse janë zgjedhur si orët më të përshtatshme ato të mesditës? A nuk do ishte më mirë që energjia të ndërpritej prej orës 14 deri në orën 17  kur punët ditore gati janë në përfundim e sipër? Rendimenti maksimal i punës arrihet pikërisht në orët tetë deri trembëdhjetë.  


Ky ligjërim sigurisht është veto e Drejtorisë Qendrore të KESH-it dhe mbase nuk ka fuqi të kundërveprojë drejtoria e KESH-it për prefekturën. Por mund të sugjerohet lart dhe planizimi i kufizimeve të jetë më racional. Ligjërisht, ndërprerja e energjisë për ata që e paguajnë, në bazë të kontratës, nuk lejohet dhe kthehet në gjobë për prishësin e kontratës, në këtë rast KESH-i. Por ne jetojmë në kohët e paradokseve.


Së pari, dëgjojmë lajme televizive që flasin për mbingarkesë të digave të hidrocentraleve me ujë dhe rrezikim të banorëvë pranë tyre nga përmbytja, nga ana tjetër, ndërprihet energjia se nuk ka prodhim. (Një zot mund ta shpjegojë këtë çudi shqiptare!).


Së dyti, vetë KESH-i deklaron se të gjithë ata që paguajnë energjinë, do ta kenë atë pa ndërprerje. (Duket ndodh e kundërta, se në prefekturën tonë paguhet në nivelet më të larta se në të gjithë vendin).


Së treti, në se qytetari apo enti shtetëror a privat, nuk paguan energjinë e harxhuar, KESH-i gjobit ose u pret linjat, ndërsa kur kjo bëhet nga më  “i forti’’, askush nuk bëzan. Dhe faturën e dëmit nuk e paguan askush. Sa punë ngelen përgjysmë në tri orë ndërprerje? Sa punë të tjera shkojnë dëm kur ndërprerja bëhet pa paralajmërim? Kush përgjigjet për këto dëme ekonomike private apo kolektive? Le pastaj sa e rëndë është për nxënësit e shkollave, për të cilët pretendojmë së duam t’i mësojmë me kërkesat bashkëkohore, me internet apo informatikë modernë! Ata pothuaj nuk bëjnë fare orë të tilla mësimore. Dhe del fjala popullore: “Ku ishe, asgjëkundi. Çfarë bëre, asgjë!’’.


Këtu ka vend që drejtoria e KESH-it Berat, t’i sugjerojë drejtorisë qendrore që ndërprerja e energjisë edhe mund të bëhet, në kushte të caktuara, por oraret të jenë të tilla që të mos lenë tri orë vdekje intelektuale, rendimentale apo mësimore. Se dëmi qytetar dhe shoqëror me fitimin e KESH –it janë ku e ku larg. KESH-i kursen aq pak, sa vetëm orët e mësimit nëpër gjimnaze, janë disa fish më të shtrenjta, po të jemi njerëz që vështrojmë larg. Pa le pastaj humbjet e bisnesit privat, dëmet në administratë e shumë e shumë faktorë të tjerë, si mjekësia apo fusha të tjera të lidhura me energjinë elektrikë, aq jetësore në kohët e sotme. 


FEJZI MURATI


Kronika e Beratit

Gjetja e trupit të pajetë të nënoficerit Namik Gjolena ka shkaktuar një valë të re dhimbjeje në familje. Të shqetësuar për sjelljen e trupit, familjarët dhe gruaja e tij kërkonin që të hapej arkivoli, për ta parë edhe një herë me sy, para se ta varrosnin. Për gazetën, gruaja e Gjolenës, Beruzja, thotë se lajmin e kobshëm e mori nga kryetari i bashkisë së Beratit, Fadil Nasufi, bashkë me ngushëllimet. 
Si ndiheni tani që, të paktën, trupi i burrit tuaj u gjet dhe do të sillet në shtëpi? 

Nuk di se çfarë të them, por në familje ra vaji që nuk ka të pushuar. Kjo është dhimbja më e madhe për mua dhe fëmijët e mi. Dy vajzat kishin më shumë se një vit pa e parë babanë e tyre, Namikun, ndërsa ne kishim 6 ditë. Të afermit e mi dhe të burrit kërkuan që trupi i pajetë të vinte menjëherë në shtëpi, por nuk e di pse po vonohet. Unë dua që të sqarohet vdekja e Namikut, i cili ishte i vetmi që punonte në shtëpi. Kërkojmë ndihmë nga shteti sepse e shikoni edhe vetë që jemi të varfër. 


Kur do të mbërrijë arkivoli ?

Nuk e di, por kur ta sjellin, duam që ai të hapet dhe ne ta shikojmë për herë të fundit Namikun. Këtë i kërkuam edhe zëvendësministrit kur erdhi nga Tirana në shtëpinë tonë. 


Kush është Namik Gjolena?

Namik Gjolena ushtarak me 30 vjet karrierë në ushtri, 53 vjeç specialist për armatimin që nga viti 1975 ka kryer detyra të ndryshme në ushtri.


Është vendosur fillimisht me familje në Berat në fshatin Moravë para disa vitesh në lagjen “Barikadë” Berat dhe ka nisur të ndërtonte një shtëpi në pjerrësi të kodrës në perëndim të Kalasë së Beratit. I martuar me Beruzen e cila sot është 50 vjece. Në shtëpi jetojnë nëna e tij Fetija, gruaja Beruzja dhe djali 14 vjeç Eduarti. Dy vajzat Elisa është e martuar në Itali ndërsa tjetra Blerta është me studime në Itali.


Në vitin 1995 Namik Gjolena kalon me KML-n e Ministrisë së Mbrojtjes dhe merr pjesë për çminimin e zonave në Veri të Shqipërisë dhe më pas me probleme të çarmatimit dhe të çmontimit të municioneve.


Propozimi

Prefektura: 

Gjolena të shpallet dëshmor

 Prefektura e Beratit pohoi dje se kreu i saj, Roland Bejko, nisi dje në mesditë dokumente me procedura të përshpejtuara për ta shpallur dëshmor nënoficerin e vrarë në detyrë, xhenierin Namik Gjolena. Prefektura shtoi se do t’i propozojë institucioneve të larta të shtetit që familja e të vrarit në Dhëmblan të përfitojë edhe një shpërblim.

Është përcjellë për në banesën e fundit ushtaraku Namik Gjolena. Ceremonia e varrimit të tij është organizuar nga komanda e Logjistikës për Mbrojtjen efektiv, i të cilës ishte 53 vjecari. Në ceremoni kanë marrë pjesë përveç shokëve, banorëve të lagjes dhe të tjerë nga Berati si drejtues të pushtetit vendor etj. edhe zv Ministrja Zana Xhuka si dhe Gjeneral Kostaq Karoli etj.


Trupi i Namik Gjolenës, i cili u vra në Dhëmblan të Tepelenës, u gjet një ditë më parë në Dhëmblan dhe u transportua për në Tiranë, ndërsa familjarët e prisnin në shtëpi. Dje arkivoli është transportuar pranë familjes së tij në lagjen “Barikadë” Berat ku janë nëna e tij 77 vjeçe, gruaja Beruzja, djali 14 vjeç, dy vajzat dhe vëllai. Normalisht nuk është lejuar që të hapet arkivoli dhe në orën 16 është bërë përcjellja e trupit për në banesën e fundit me nderime ushtarake. 

SKËNDO, theva tabunë e meshkujve     
Shkolla e Mesme Pedagogjike “Kristo Isak”ndodhet në lagjen “Kushtrim”të qytetit të Beratit. Kjo shkollë është nacionale dhe në të studiojnë 925 nxënës, në degën Pedagogjike 564 nxënës, Gjuhe e huaj 233 dhe numri tjetër i nxënsve  iu përket degëve Mekanike Bujqësore dhe Agrobiznes me 128 nxënës. Në këtë shkollë krahas nxënësve të prefekturës së Beratit studiojnë edhe nxënës të ardhur nga rrethet Fier, Vlorë, Lushnje, Tepelenë etj, gjë e cila e bën Shkollën e Mesme Pedagogjike “Kristo Isak” një ndër shkollat më të mëdha të vendit me statusin e shkollës nacionale. Duke qene se kjo shkollë është më e madhja në rreth dhe duke qënë se edhe më parë ka qënë shkollë kombëtare, ku krahas nxënësve beratas studiojnë edhe nxënës të ardhur nga rrethet e tjera, të cilët shpesh herë mund të bëheshin edhe objekt ngacmimi sidomos në vitet 1997, ishte gjykuar që kjo shkollë të drejtohej nga burra, të cilët krahas nivelit të mirë  profesional të kishin edhe autoritetin e drejtuesit. Por pas shumë vitesh drejtimit të kësaj shkolle nga burrat në shtator të vitit të kaluar në detyrën e drejtorit të shkollës pedagogjike “Kristo Isak” u zgjodh znj. Afize Skëndo. Në fillim të paktë ishin ata që besuan se Afizeja do t’ia dilte mbanë kësaj pune, kjo ndoshta edhe për arsyet që përmendëm më lart, por edhe duke parë natyrën e qetë të butë dhe femërore të znj.Skëndo. Tani që ka rreth tetë muaj nga fillimi i sezonit të  të vitit shkollor 2005-2006, kohë kur ky vit shkollor thuajse po përfundon dhe kjo shkollë vazhdon të ruajë traditën duke i ngritur edhe më lart tregusit në drejtim të disiplinës vijushmërisë dhe rritjes së nivelit mësimor ka bërë që të gjithë të vlerësojnë punën e drejtoreshës së re Afize Skëndo dhe të flasin me respekt për punën e saj në drejtimin e shkollës.

INTERVISTA                                                                                                                              


Si e pritët dëtyrën e drejtoreshës së shkollës së mesme pedagogjike dhe nga ia filluat punës?                                                                                                                          

Të them të drejtën emerimin tim në detyrën e drejtoreshës së shkollës në shkollën e mesme petagogjike “K.Isak” e prita me emocionet që mund të ketë çdo femër kur merr përsipër një përgjegjesi të tillë, por e bindur se do t’ia dilja mbanë dhe tani që jemi në fund të vitit mësimor 2005-2006 shikoj që nuk kam gabuar në bindjen time duke fituar njëkohësisht edhe një eksperiencë më shumë. Që në fillim të punës sime si drejtoreshë në këtë shkollë mendova që punën ta vë mbi baza të drejta duke marrë në dorë disiplinën dhe vijimin dhe duke gjykuar kështu unë kam ngarkuar anëtarë drejtorie që merren vetëm me vijimin, anëtarë drejtorie që merren vetëm me përparimin, anëtarë drejtorie që merren me disiplinën në shkollë. 


Krahas shumë punëve të tjera mendoj që tre shtyllat kryesore të mbarvajtjes së punës në shkollë do të ishin këto, disiplinë, vijim, përparim dhe të trija këto detyra ua ngarkova tre nëndrejtorëve të mi. Të tre këta nëndrejtorë krahas punëve të shumta që kanë në fushat e tyre siç janë njëra për gjuhën e huaj, tjetra për pedagogjinë, tjetri për specialitetin e mekanikës bujqësore, mendova që në shkollë këto do ishin tri shtyllat, pra disiplinë, vijim dhe përparim. Në mbledhjet e drejtorisë unë kam përcaktuar hapat se si do të shihej dhe do të ndryshonte gjendja në të trija këto aspekte. Më konkretisht morëm disiplinën duke parë dhe vëzhguar me plane afatshkurtra dhe afatgjata disiplinën formale në shkollë jo vetëm të nxënësve por edhe të mësuesve, dhe për këtë përcaktuam detyrat se si mund të realizohej përmirësimi që nga sondazhet për fillimin e mësimit, hyrjen e nxënësve në shkollë, respektimin e orarit, futjen e mësuesve në mësim, disiplina e punës në orën e mësimit, paraqitjen estetike të nxënësve etj. Me këtë punë merrej nëndrejtoresha Fitore Sulejmani, e cila krahas punës si mësuese punon me përkushtim edhe për për këtë problem. Ndërkohë në lidhje me vijimin kemi diskutuar  në mbledhjet e caktuara nga drejtoria masat se çfarë do të ndryshonim dhe do të bënim më mirë në këtë drejtim. Për këtë u punua jo vetëm që të analizonim statistikat e mungesave thjesht duke i mbledhur ato dhe të verifikonim se sa ishin me arsye dhe sa pa arsye por edhe të shihej larmia e ndodhjes së tyre në shkollë. Edhe për këtë ndërmorëm hapa të caktuara, duke bërë sondazhe dhe verifikuar orët e para dhe orët e katërta si dhe orët e gjashta për të parë larminë e mungesave. Po kështu bëmë koordinimin e punës midis konviktit dhe shkollës, sepse mund të ndodhte shumë mirë që nxënësi të thuhej se është në konvikt, në konvikt të thuhej është në shkollë dhe ne mos të dinim se ku ishte nxënësi.                                               

A kini pasur raste të tilla?                                                                                                           
Po kemi pasur një rast, por duke i kushtuar një vëmendje të madhe ne arritëm ta izolonim shumë shpejt. Një nxënës na mungonte në orën e parë të mësimit. Pasi u interesuam për këtë nxënës edhe në konvikt dhe mësuam se nuk ndodhej as aty ne nëpërmjet shokëve dhe shoqeve të tij mësuam se ku ndodhej ky nxënës dhe brenda orës së parë të mësimit e sollëm atë në klasë duke e këshilluar atë. Por ka pasur edhe raste kur ne jemi detyruar që të përjashtojmë nga shkolla katër nxënës, pasi këta nxënës edhe pse i kishim qortuar disa herë ata nuk kishin reaguar dhe vazhdonin të bënin mungesa në shkollë dhe kur këta nxënës plotësuan numrin 45 të mungesave ne i përjashtuam. Këta nxënës në bazë të dispozitave normative nuk kishin vetëm numrin 45 mungesa por kishin dhe probleme të tjera. Ne për të qënë më të qetë shpirtërisht dhe për mos të qenë bashkëfajtorë në largimin e tyre analizuam problemin në tërësi të këtyre nxënësve nga ku na rezultoi se këta nxënës ishin me probleme në konvikt, nxënës që nuk merrnin pjesë në studime, nxënës që vinin me vonesë, nxënës që përdornin alkoolin dhe duhanin, që prishnin orët e mësimit etj. Kjo masë e detyruar ndëshkimore ka ndikuar shumë në disiplinimin e nxënësve të tjerë me tendenca të tilla sidomos në konviktin e djemve.

Po vijueshmëria dhe disiplina në punë e mësuesëve si paraqitet?
Ky problem është si në të gjitha shkollat e tjera. Megjithatë unë deri tani jam e kënaqur me punën e mesuesëve dhe të gjithë stafit pedagogjik. Ideja ime është që të mobilizojë stafin pa bujë, pa s’forcë, pa tone të larta dhe pa dalë nga natyra ime.Me edukatën dhe kulturën time unë jam përpjekur të drejtoj duke mobilizuar, duke frymëzuar, duke motivuar dhe duke krijuar një klimë pune miqësore, pasi i kam të gjithë partnerë dhe bashkëpunëtorë dhe asnjëherë nuk mund të them se kolegët e mi nuk janë të mirë dhe këtë problem unë e kuptoj se nëqoftë se ndodh që mësuesi mos të shkoj në orën e mësimit unë këtë e quaj si mangësinë të punës time, pasi duhet kuptuar se ndonjëri prej tyre nuk ndihet i motivuar për të vajtur në mësim. Ne kemi krijuar një frymë të tillë të ndihmës dhe respektit reciprok duke u udhëhequr gjithmonë nga rregullorja e disiplinës në shkollë. Unë bëj detyrën me shkallën më të lartë të përgjegjësisë dhe asgjë më tepër dhe meqënëse unë bëj me përgjegjshmëri të lartë detyrën duke humbur edhe nga koha ime private dhe kjo mua më fal zgjidhjet më të mira dhe mendoj se kjo formë pune asnjëherë nuk me ka zhgënjyer.

Intervistoi Abedin Kaja
Nderohen me titullin “Nderi  i  qytetit” dy figura të shquara të shëndetësisë: Doktor Artin Bundarzian dhe doktor Lluka Muço, nga këshilli bashkiak i qytetit

Nderohen ata që i hëngrën bukën dhe nuk ia përmbysën kupën

1.


E vura si kryetitull këtë frazë të shkëputur nga diskutimi  i një prej atyre beratasve që sot hanë bukën e Tiranës, por nuk ia kanë përmendur  kupën Beratit, që i hëngrën bukën tash sa vjet. Përkundrazi, qe interesimi  dhe përpjekja e tyre për të evidentuar dhe nderuar figura njerëzish të shquar  në fushat përkatëse, që fatmirësisht të tillë Berati ka jo pak. U takon specialistëve, që të veçojnë nga të shquarit më të shquarit e të shquarve.


2.


Më vjen vërtet shumë mirë, për këtë dua të falënderoj kryetarin e bashkisë, z. Fadil Nasufi, kryetarin e këshillit bashkiak, z. Vladimir Kumaraku, si edhe tërë anëtarët e këshillit, të cilët i dhanë ok-in propozimit të shoqatës “Antipatrea”, që fatkeqësisht  qendrën e ka jo në Beratin për të cilin i qan zemra dhe punon.


3.


Doktor Artin Bundarziani dhe doktor Lluka Muço, njëri  bir i Armenisë së largët dhe tjetri djalë i Himarës së bukur në breg të detit, erdhën dhe lidhën jetën e fatin e tyre me bijtë e bijat e qytetit të lashtë 2400-vjeçar të Beratit, të cilët u hapën jo vetëm portat e shtëpive, por dhe dyert e zemrave.


Doktor Bundarziani, i diplomuar në Francë e Angli, erdhi si turist në Berat. Erdhi për të mos ikur më. Që më 1930 ai punoi dhe ngriti të parën klinikë stamatologjike në Berat, bashkë me një mjek tjetër beratas, për të mos prishur atmosferën gazmore të vlerësimeve, nuk po hyjmë në hollësi, sepse në fund të fundit, doktor Bundarziani nuk iku po qëndroi në  Berat deri sa dha frymën e fundit në maj të vitit 1955. Për jetën e këtyre dy figurave të shquara, nuk do të shkruaj unë, dikush tjetër e ka marrë këtë përgjegjësi, sepse pretendon se i njeh më mirë e di  më shumë. Unë po ndalem vetëm te veprimtaria  e zhvilluar për nder të tyre.


Dhe doktor Llukan (Lluka) siç e njihnin  dhe e thirrnin beratasit të mëdhenj e të vegjël, pasi u diplomua shkëlqyeshëm në një nga universitetet më të mira të Athinës, erdhi dhe u ngul në  qytetin e Beratit, të cilit i shërbeu deri më 1976 ditën kur në moshën 72 vjeç u nda nga kjo jetë. Kur u bë varrimi i doktor Bundarzianbit, tregoi një folës, kreu i kortezhit ishte në hyrje të kishës së Shëndëllisë, kurse fundi te Porta e Pashait! Atë ditë tërë dyqanet mbyllën qepenat, si të kishin marrë urdhër nga “lart”. Ishte urdhëri i dashurisë dhe i mirënjohjes për këtë burrë të mirë e të dashur. Po e njëjta gjë u  përsërit nga qytetarët beratas  22 vjet më vonë në varrimin e doktor Llukës. Përse i përcolli me kaq nderim qyteti dhe qytetarët beratas këta burra të shquar? Sepse e kishin merituar me sjelljet e tyre të mira, me përkushtimin e tyre, duke iu shërbyer pa interes e pa orar, por thjesht se donin t’i qëndronin besnik e të mos shkelnin urdhërin e babait të mjekësisë, të Hipokratit. Doktor Bundarziani dhe doktor Lluka, dy drejtorë institucionesh, dy mjekë sa të rreptë aq dhe të dashur si me pacientët, si me personelin që drejtonin. Ata që kishin punuar me këto dy burra sa të mençur, po aq dhe të ndershëm e të dashur, folën me superlativa për të  dy. Këta dy burra nuk kishin lënë shtëpi e njeri pa ndihmuar e dhimbje e sëmundje pa luftuar.


4.


Se sa i kanë dashur dhe vlerësuar qytetarët beratas këta dy burra, organizatorët e aktivitetit dhe ata që i vlerësuan, me siguri që e kanë kuptuar, kur salla që ishte caktuar për të bërë ceremoninë zyrtare të vlerësimit, u tregoi se respekti për ta (Bundarzian dhe Lluka Muço) nuk mund të ngushtohet në një sallë ku ndahen çertifikata për valltarë e këngëtarë të shkollave të mesme. Dyndja e qytetarëve (shumica  që nuk i kishin marrë akoma ftesat nga organizatorët), e tregoi se sa vend zinin në zemrat e tyre këta dy humanistë të nderuar. Po ti kishin vlerësuar si duhet si aktivitetin, si figurat, organizatorët që mburren me të tilla veprimtari (rrezik  që dhe këtë veprimtari ta shënojnë si veprimtari artistike, që u mungojnë prej kohësh, por që për të bërë të tilla paguhen rrëgullisht çdo muaj), duhet të kishin  përgatitur një sfond ku mund (jo mund, por detyrimisht), të ishin  dy portrete  të dy të nderuarëve nga këshilli bashkiak, nën fotot e tyre  të shënoheshin vitet e lindjes dhe të vdekjes si dhe emërtimi i aktivitetit që po bëhej. Ishte një antitezë e madhe, njëra fotografi me tjetrën. Varur njëra më lart e tjetra më poshtë. Një e mbërthyer  me tela, e tjetra me gozhdë!  Ata që janë nga Berati dinë të nderojnë njerëzit që u kanë shërbyer. Ata që i bëjnë këto veprimtari se u “zë rrota bishtin”, nuk kanë nge të mendojnë se si ta bëjnë sa më bukur e sa më mirë. Organizmi dhe drejtimi i punëve është art i lidhur me ndërgjegjen që ke për ta kryer punën që të është ngarkuar apo ke marrë përsipër të kryesh.


5.


Dardha bie nën dardhë, ose siç thotë populli bëmë baba të të ngjaj. Këtë e treguan bukur dhe thjesht pasardhëset e këtyre baballarëve, (të pesta çupa, të martuar në qytete të tjerë, të dy djemtë Adashesi i doktor Bundarzianit i ikur qysh fëmijë në Angli, sot burrë plak dhe Buli, doktori i mirë i  “i bajameve”, i “veshëve”, i “hundës” i...  Doktor Lefteri sot ndodhet në Amerikë, por motrat i nderuan si veten, në veprimtari qenë nipërit e mbesat e të dy doktorëve të nderuar që u nderuan nga këshilli bashkiak dhe nga populli i Beratit.


6.


Një kërkesë familjes së të nderuarit Doktor Llukës. Kërkesa e tyre për t’i dhënë spitalit rajonal të Beratit emrin e të ndriturit babait të tyre Lluka Muço, më duket i pavend. Mbase nuk e dinë që ky spital, pas ndryshimeve politike që u bënë nga spitali civil i Beratit, ma do mendja se me një urdhër të këshillit të atëhershëm bashkiak ka marrë emrin e mjekut Hajdar Sula, i cili hapi të parin spital me shtretër në qytetin e Beratit, në lagjen Goricë (viti nuk më kujtohet, ju kërkoj ndjesë, të nderuar lexues), por më 1997, kur gjithçka  u përmbys me forcë e me dhunë e armë, që nga heqja e nëpunësve të spitalit, të infermierëve, largimi i sanitarëve, largimi nga përgjegjësitë e shumë shefave të pavioneve, heqja komplet e  administratave në tatim-taksa, në sigurime shoqërore, në bashki e prefekturë, në zyrën e punës, në drejtorinë arsimore, në KESH, në Elektrik, në ujëra, në polici, largim nga kopshtet e çerdhet, shkarkim drejtorësh e të tjerëve. Kudo u bënë ndryshime. Mbase të gjithë, mbase dhe do të ishin të drejta, po të hiqje emrin e shkruar me shkronja bronxi “Spitali Rajonal Hajdar Sula”, pa asnjë shkak e arsye, kjo ishte e pakuptimtë. Ky spital e meriton 1000 herë emrin e doktor Lluka Muços, por pasi të ketë dalë një vendim i këshillit bashkiak ku të shfuqizojë vendimin  që i ka dhënë emrin Hajdar Sula këtij spitali, ku të tregohet dhe shkaku përse ia hoqën këtë emër, ose në të kundërt drejtoria e spitalit duhet urgjentisht të gjejë (nëse nuk i gjen, ti porosisë këto shkronja “Hajdar Sula” dhe t’i vendosë në vendin që kanë qenë.


7.


Si përfundim, nuk është as e tepërt, as e pamundur një nismë e re që do vetëm guxim e përkushtim. Në spital janë krijuar mjedise tepër të bukura, të kulturuara e shlodhëse. Këto cilësi do t’ia shtonin 100 fish, nëse nëpër këto lulishte vendosen buste të mjekëve të shquar e të vjetër të këtij spitali, qofshin  të nderuar me vlerësime ose jo nga bashkia, por që kanë bërë historinë e spitalit tonë. Kështu, mund të vihen mbase nëpër pavionet përkatëse sipas specialiteteve në korridor, më e bukura në lulishte bustet e Hajdar Sulës, Lluka Muços, Kolë Haxhistasës, Ymer Dishnicës, Mario Konës, Hysen Picarit, Maksut Dërrasës, Pandeli Çinës e me radhë, sa herë që dikush nga mjekët lë emër të mirë e kujtime  të paharruara që qytetarët dhe kolegët e vlerësojnë. Mbase nuk i shpëtoj dot politikës, por jeta jonë është bërë politikë që nga mëngjesi në darkë. Dua t’i kujtoj kreut të PS-së në Berat, të mos ankohet për largime nga puna të njerëzve pa diploma apo me ato fallco, të kujtojë se në spital hoqën dhe pastrueset, në kopshte dhe inventarizueset, në shkolla tërë drejtorët, por hoqët dhe emrin e doktor Hajdar Sulës, që i ka tërë lidhjet shpirtërore e politike nga e majta. Mos u ankoni si qerrja! Duhet të ankohen buajt!

Bujar Orizaj

Një shqetësim i përbashkët

Rreth dobësive gjuhësore të nxënësve të vitit të parë gjimnaz

Në këto vite tranzicioni, pavarësisht se ka edhe mangësira, në përgjithësi nxënësit që mbarojnë tetëvjecaren synojnë të gjithë të ndjekin shkollat e mesme, qofshin të përgjithshme apo profesionale. Ky është një fenomen mjaft i gëzueshëm sepse tregon vetëdijësimin e prindëve dhe të  nxënësve për t’u shkolluar. Shkollat e mesme në qytete por edhe në fshatra, tejmbushen me nxënës, sidomos në qytete, duke i kaluar çdo klasë shifrat e mbi 40 nxënësve. Edhe në fshatra ka një tendencë kthimi drejt shkollimit të atyre që mbarojnë arsimin e detyruar. 


Por pikërisht vitin e parë spikasin disa fenomene që janë shqetësuese dhe që mbarten vit pas viti deri në të katërtin.


Më konkretisht:

Së pari, nxënësit e vitit të parë vijnë në përgjithësi me dobësi të theksuara gjuhesore në të gjitha komponentet e ketij termi. 


Nuk dine t’i ndërtojnë mirë fjalitë. Shpesh ato kanë difekte në formulim, në përmbajtje, në rendin e fjalëve sipas normave, në  përmbajtjen logjike apo më keq akoma, shtrembërojnë atë çka nxënësi ka dashur të thotë. Shpesh ndërtohen fjali të gjata, të cilat nga mungesa e njohjes së llojeve të fjalive, të thjeshta apo të përbëra, e humbasin kuptimin dhe krijojnë një tekst të pakuptueshëm jo vetëm për mësuesin, por edhe për vetë nxënësin që më pas nuk di as t’i interpretojë. Këto dobësi lidhen me sintaksën e fjalisë, grupin emëror e grupin foljor, vendin dhe rëndësine e tyre, të përcaktorëve apo plotësorëve; dëmin që i sjellin fjalisë kur përdoren jo si duhet, apo në masën e duhur etj. Mësuesit, që ditët e para i vënë re këto dobësi kur komunikojnë së pari me gojë e më pas kur kontrollojnë punët me shkrim. Në rastin e detyrave të shtëpisë apo në hartimin e eseve apo të një referati, fjalitë lenë shumë për të dëshiruar.


Së dyti, nuk njihen mirë rregullat e përdorimit të shenjave të pikësimit. Pavarësisht se fjalia mund të ketë përmbajtje thirrmore, pyetëse, apo nxitëse, etj., ajo shoqërohet vetëm nga një shenjë pikësimi, PIKA. Shumica e nxënësve nuk dinë të përdorin pikëpresjen, dy pikat, tre pikat, vizën e shumë e shumë shenja të tjera që e bëjnë  tekstin të lexueshëm e të kuptueshëm. Në këtë kuadër, shfaqen dobësi edhe në përdorimin e shkronjës së madhe si në fillimin e fjalisë së re, të paragrafit apo në emrat e përveçëm. Shfaqen dobësi edhe në dallimin e  vendosjes së thonjëzave tëk emërtimet, sidomos të titujve të veprave, të shkollave, rrugëve, të enteve, etj.  


Së treti, ka dobësi në drejtshkrimin e fjalëve. Ë-ja fundore është mbasë dobësia më masive në tërë vendin, por ajo është vetëm njëri nga difektet. Janë me shumicë gabimet në shkrimin e shumësit të emrave, të mbiemrave, në foljet sipas kohës, mënyrës dhe vetës, te përdorimi i përemrit pronor, etj., etj.; gabime këto që shpesh çojnë në keqkuptime e keqinterpretime jo vetëm të fjalës konkrete, por edhe të të gjithë fjalisë dhe përmbajtjes së saj. Shpesh, folja nuk i përgjegjet vetës apo numrit që kërkon kryefjala, duke prishur kështu fillin e mendimit apo bukurinë e fjalisë.  Këtu ka vendin e vetë edhe njohja e leksikut apo përvetësimi jo i plotë i kërkesave të morfologjisë, klasat e fjalëve si kyçi i ndërtimit të fjalisë.


Përfundimi është i thjeshtë: nxënësit reflektojnë dobësi në punët me shkrim. Nuk i shfaqin plotësisht ato që dinë apo që ndiejnë, ose në rastin më të mirë, nuk i shfaqin bukur, qartë dhe me gjuhë të figurshme. Duke u qortuar shpesh nga mësuesit e gjuhës dhe të letërsisë, dikujt edhe mund t’i humbasë dëshira për të punuar më me kujdes, për të thelluar njohuritë në lëndën e gjuhës e të letërsisë e më pas për shkollën në përgjithësi. Këto dobësi reflektohen më pas në të gjithë lëndën e letërsisë, ku nxënësit me të tilla dobësi, nuk janë në gjendje të bëjnë interpretimet e duhura për një tekst poetik, në prozë apo dramë. Nuk gjejnë dot elementët lidhës mes gjuhës si mjet komunikimi, përdorimit të saj të figurshëm, nëntekstit, mesazhit apo kontekstit. Kuptohet që pasojat janë edhe më të mëdha kur vjen puna për analizën e një vepre të tërë. Dobësitë gramatikore janë si një ortek, mbartin  njëra-tjetrën dhe sjellin pasojë pas pasoje në të gjithë formimin intelektual të nxënësit, që është edhe një nga objektivat e lëndës së gjuhë-letërsisë në shkollat e mesme. Këto dobësi sjellin edhe mungesën e fantazisë dhe aftësinë për të thënë bukur atë që përjeton nxënësi. 


Një tjetër dukuri shqetësuese për nxënësit që vijnë në vitin e parë gjimnaz është edhe paaftësia për të lexuar bukur e rrjedhshëm një tekst letrar. Ka nxënës që lexojnë me rrokje dhe shpesh ngatërrojnë shkronjat. Llogarit që klasa ka 40 nxënës. Një apo pesë të tillë, bëhen pengesë për vijimin normal të orës së mësimit. Vetë ata nervozohen kur mësuesi i vë në punë, klasa frenohet në vijimësinë e orës dhe nxënësit e mirë, pak nga pak ulin interesin për një të mësuar aktiv; ata dalin jashtë skeme, se mësuesit i duhet të merret me aftësimin e të dobtëve. Kjo dukuri është e përgjithshme në gjimnazet tona dhe në ndryshon nga njëri tek tjetri, ky ndryshim është vetëm tek sasia e tyre; nga dy, tre, katër apo pesë në çdo klasë. 


Vihet pyetja: Në se një nxënës nuk arrin të lexojë lirshëm një tekst letrar, si do jetë në gjendje të lexojë në lëndët e tjera, si kimia, biologjia, fizika a lëndët matematike… se fjala është përfaqësuese dhe e pranishme në gjithçka e në çdo lëndë?!  A mund të kalojë një nxënës i tillë në këto lëndë kur ai nuk është në gjendje të lexojë? Sigurisht që nuk mund të kalojë. Nuk mund të hidhet në vitin e dytë se po u hodh atje, me siguri shtyhet deri në vitin e katërt dhe … pastaj, kushedi, mund të shkojë edhe në universitet dhe të dalë edhe me master që andej… 


Mendoj se shkaqet janë nga më të ndryshmet për këto dobësi të shfaqura. Por një gjë është e sigurtë; ato nuk formohen as në klasën e tetë, as në të pestën e as vetëm në një cikël. Ato janë dobësi që shtresohen ditë pas dite e orë pas ore mësimi që nga dita e parë e shkollës, në klasën e parë dhe të dytë, ku kalimi i fëmijës për më tej lihet në dëshirën e prindit ( asnjë prind nuk ka dëshirë që fëmija i tij të përsërisë klasën e parë apo ca më pak atë të dytën), dhe vijojnë  në tërë ciklin fillor, tetë  a nëntëvjeçar, derisa mbërrijnë  në shkollën e mesmë e pastaj reflektohen në shkollat e larta e në jetë. 


Eshtë alarmante që një nxënës, pasi ka mbaruar shkollën e meme të përgjithshme, nuk është në gjendje të formulojë drejt e bukur një kërkesë të thjeshtë personale pa le të hartojë një analizë letrare, një referat apo të interpretojë një temë çfarëdo. Dobësitë e formuara në shkollën fillore, nëntëvjeçare e të meme, ngelen deformacione të përjetshme që vetëm ndonjë nxënës  me forcë  të jashtëzakonshme vullneti, mund t’i kalojë.


Ka rrugëdalje? Sigurisht ka. Nga më të thjeshtët e deri tek më të vështirat. Por normale është kërkesa që secili mësues, që nga kopshti e deri sa nxënësi futet në shkollën e mesme, të bëjë të pamundurën që nxënësi, së pari të dijë të lexojë e të shkruajë e pastaj të shkëlqejë në lëndët e tjera. Prag e barrierë për këtë duhet të bëhemi ne, mësuesit e gjuhës, të leximit letrar dhe të letërsisë, mësuesit e fillores; madje që në klasën e parë.  Ndryshe do vijojmë të nxjerrim nxënës që do kenë vetëm një dokument shkolle e asgjë më shumë për jetën.

FEJZI MURATI

Trashëgimia kulturore e nëpërkëmbur dhe e harruar 
Pikturat e shenjtorëve kanë mbetur objekt adhurimi që nga grekët e vjetër ndërsa për skulpturat merita u përket latinëve.


Pjesa e kulturës materiale e shpirtërore kombëtare te ne është një trashëgimi me vlera që pasqyron më së miri nivelin e lartë të kulturës sonë me traditë tepër të pasur që bën pjesë e zë vend në fondin e artë të trashëgimisë botërore.


Po ndalem vetëm në një aspekt të saj, në atë të ikonografisë  që për shekuj me radhë ka demonstruar  nivel të lartë artistik e pasuri shpirtërore të kthyera në art, pasuri që është ruajtur e paprekur gjatë në jetën e një kombi.


Paprekshmëria dhe nderimi për monumentet e kultit dhe të besimit janë një traditë tepër domethënëse për popullin tonë, pavarësisht   nga përkatësia fetare.


Ku është tërë kjo pasuri e në veçanti  ikonografia e Beratit?


A ka një inventar për të?


Ç’ka mbetur  nga vandalizmi i viteve të tranzicionit?


Më mirë se kushdo tjetër kësaj pyetjeje duhet t’i përgjigjen ata që kanë  drejtuar institucionet kulturore të qarkut e më gjerë gjatë kësaj periudhe. Justifikimi i mungesave në fondin e ikonografisë ka nevojë për ndërhyrje të organeve të specializuara të pushtetit vendor dhe atij qendror. Mangësitë në inventarin e tyre janë të dukshme dhe të ndjeshme. Është vënë dorë mbi këtë pasuri kombëtare. Motivimi drejtohet nga grabitësit dhe këtu quhet i mbyllur kapitulli, shoqëruar me ndonjë procesverbal sa për të qenë në rregull në formë. Më gjerë ky shqetësim qytetar kërkon vëmendje e ndërhyrje për të gjetur dëmtuesit e vërtetë brenda dhe jashtë  institucioneve përkatëse. Do të ishte me vend të hetohej me imtësi deri në nxjerrjen e së vërtetës në shesh. Mungesat në inventarin e ikonografisë nuk janë vetëm vënie dorë nga vandalë, por edhe për qëllime përfitimi  personal, nga individë që ua kanë njohur vlerat.


Nxjerrja jashtë kufijve me qëllime përfitimi material, ka ardhur koha të dalë në dritë me një punë profesionale nga organet e specializuara e të mos hidhet në pluhurin e harresës. Krim ekonomik e shoqëror, kështu do ta vlerësonte çdo qytetar  i ndershëm dhe do të kërkonte shpagim deri në një të gjithë këtyre vlerave.


Shpesh anëtarë të komunitetit në biseda, nxjerrin në pah shqetësimin dhe japin informacion për shpërndarjen e kësaj pasurie në individë, në familje të ndryshme jashtë territorit të komunitetit deri edhe  në përtej kufijve në shtetet fqinjë.


Të dhuruara apo të shitura, nuk ka rëndësi forma. Në përmbajtje kërkohet të evidentohen mungesat dhe të gjendet destinacioni ku kanë shkuar e prehen. Organet përkatëse të shtetit, nëse vihen në ndjekje të këtij problemi, i kanë mundësitë të vënë para përgjegjësisë personat e inkriminuar dhe përgjegjës të drejtpërdrejtë të shpërdorimit të këtyre vlerave të papërsëritshme kombëtare.


Dhunim i monumenteve të kultit dhe të vlerave të tyre ka tërhequr vëmendjen e organeve hetimore dhe kur kanë ndërhyrë me përgjegjësi kanë vënë me shpatulla  pas murit dhunuesit, ndërsa në drejtimin e sipërpërmendur heshtet në një kohë kur duhen vënë sirenat e alarmit. Është detyrë e organeve të pushtetit vendor të kërkojë hapjen e në procesi hetimor për zbardhjen e kësaj enigme.


Asnjë faj nuk harrohet, përderisa atë e mban mend ndërgjegjja. Ndërgjegjja e kombit është në nivele të larta cilësore, pasi i ka paguar shumë shtrenjtë këto pasuri jo vetëm për t’i sjellë para njerëzimit, por edhe duke i ruajtur e mbrojtur për shekuj me radhë. Të pasurohesh në kurriz të monumenteve të kultit duke dhunuar besimin, është mëkat   i pafalshëm dhe i dënueshëm ndaj drejtësia duhet të vihet në vend, apel për të gjithë e nga të gjithë. Nëse një ditë do t’i futej me themel dikush këtij shqetësimi  qytetar, në udhë do të gjejë edhe shumë vlera të tjera të kulturës materiale kombëtare të përvetësuara padrejtësisht nga elementë të pandërgjegjshëm apo ish-pushtetarë e punonjës të korruptuar të cilët në veprimtarinë e vet kanë vënë interesat e ngushta vetiake mbi ato kombëtare e më gjerë.

Namik Gjoni
Ngjarje qytetare

Zanafilla e procesit të  të edukuarit

Pasojat e nepsit
Ngjarja që po ju rrëfej është marrë nga një bisedë që pata me zotin I.Ç. nga të rrallët që në atë kohë, kur të gjithëve u drejtoheshin me “shok”, atij i drejtoheshin me “zoti”.


Me që ra fjala për edukimin e fëmijëve dhe largimin e tyre prej  veseve nisi të tregojë:


- Kam dëgjuar se në qytetin tonë shumë e shumë vite më parë na kishte qenë një kryetar bashkie shumë i zgjuar, i ditur dhe i ndershëm. Kishte vënë re se xhandari që rrinte pranë bashkisë, sikur kishte për t’i thënë diçka, por nuk po ia thoshte dot. Priti e priti, por ai hiç.


Një ditë në mëngjes e mori me vete në zyrë dhe ashtu qetë e me shumë çiltërsi e pyeti se si i kishte nga shtëpia, si ia kalonte me punë. Fëmijët në ç’moshë i kishte  e si silleshin. 

Nga biseda e ngrohtë dhe e hapur xhandari iu drejtua:


-Unë zotni kam dashtë t’ju them diçka, por ç’është e drejta më ka ardhur rëndë. 


- Po hë, more djalë, - i ishte kthyer kryetari me buzëqeshje për ta çliruar edhe më.


- Ju keni  një djalë trembëdhjetë a katërmbëdhjetë vjeç.


- Poo.


- Ai po u bie si shumë në qafë katundarëve. Ai bashkë me dy shokë të tjerë me nga një fendyer* të gjatë u shpojnë  kacekët e mjaltit, të rakisë apo të rehanisë.


- Si more! -shprehu habinë kryetari duke ngulur sytë në një pikë, i rënë në mendime sikur kërkonte diçka. 

- A ka kohë kjo punë?


- Po Zotni, ndofta nja pesë a gjashtë javë.


 Mbasi u mendua edhe ca, kryetari i tha që javën  tjetër ta shoqëronte të birin për veprën që bënte, dhe të gjithë të dëmtuarit t’ia dërgonte në zyrë. Ashtu u bë. Xhandari e shoqëroi djalin e kryetarit dhe të gjithë të dëmtuarit i njoftoi se i kërkonte kryetari në zyrë.


Kryetari i priti mirë. I pyeti për hallet e shqetësimet dhe së fundi pyeti si u kishte shkuar pazari. Katundarët, duke mos ditur gjë, i treguan për çunat që u shponin kacekët. Kryetari i pyeti sa dëm mund t’u  kishin bërë dhe se ai do t’ua zhdëmtonte  mallin. Katundarët kundërshtuan duke u munduar t’ia bënin një hiçgjë, por ai me një bisedë të qetë e të urtë i bindi që ata të merrnin lekët e zhdëmtimit në dyfishin e tyre.


- Zotërinj,- iu drejtua ai, duke u dhënë lekët, -zëre se pimë kafe së bashku.

 
Katundarët  u larguan më shumë të kënaqur nga pritja se sa nga dëmshpërblimi që morën. Në mbrëmje, kur ranë për të fjetur, i tha të shoqes: 


- Mendohu mirë dhe në fund të javës të më japësh përgjigje. Me kë e ke djalin. Në vazhdim i tregoi për veprimet e të birit. Gruas as që i shkoi ndër mend që të justifikohej dhe as e kundërshtoi, por u krodh në mendime se pse i biri ta bënte atë punë.


Pa u mbushur java ajo i tregoi të shoqit se si kur  kishte qenë shtatëzanë me djalin, shihte portokallet e komshisë të vareshin mbi bahçen  e tyre dhe i vinte shumë rëndë të kërkonte një kokërr. Por unë bëra gabimin e madh. Mora një gjilpërë dhe mbasi e kisha shtrydhur mirë e mirë portokallen ia thitha lëngun të gjithë.


I shoqi e kishte dëgjuar me qetësi dhe kishte rënë në gjumë.


Edhe javën tjetër xhandari i shoqëroi djemtë në veprimet e tyre, por po shikonte se atë punë nuk po e bënin  me kënaqësinë që e kishin bërë javët e para. Katundarët e dëmtuar ishin të paktë. Edhe  ata u zhdëmtuan  si të parët. Javën tjetër xhandari pa se djemtë i hodhën fendyejtë në lumë pa shpuar asnjë kacek. Kryetari mori këto të dhëna dhe të dielën ftoi  fqinjin e tij për një kafe aty pas mëngjesi.


Fqinjit iu bë qefi për ftesën, por nuk po i shkonte mendja se përse ishte ftuar. Kryetari e nisi bisedën qetë e qetë sipas natyrës së tij. Tregoi edhe ca gjëra për të qeshur dhe më pas e pyeti nëse prodhonin portokallet e mandarinat e tij. Ai ishte i rrallë në qytet që i kultivonte  ato prej kohësh. Plaku i tregoi me kënaqësi për kultivimin e tyre, se si  i mbronte nga të ftohtët e si prodhonin e me çfarë çmimi i shiste kur tepronin për të shitur. Për të mbyllur bisedën ai i tregoi se si e shoqja kishte dëmtuar  një kokërr para katërmbëdhjetë vjetësh.


Plaku qeshi vërtet me kënaqësi dhe bëri: 


- Uha, mor zotni një kokërr portokall. Gabimi ka qenë i yni se ne duhej t’ia kishim dhënë vetë nuses portokallet pa i kërkuar ajo. 


Me buzë  në gaz e me qetësi kryetari e bindi edhe komshinë që të mbante shpërbimin për portokallen, duke shtuar: 

- Zëre se u shtruam dhe pimë së bashku në një lokal.


- Simbas kësaj që tregohet,- e mbylli bisedën zoti I.Ç,- edukimi i fëmijës nuk fillon as në një vjeç, as në dy e as në gjashtë vjeç, po qysh në barkun e nënës.

Luftar Spahiu
Nga Janina … në kampin e Dahaut

Rrëfimi i tij ishte sa tragjik aq edhe rrëqethës. Kishte njohur një njeri që donte të ma tregonte edhe mua, edhe të gjithëve. Unë e dëgjoja dhe… para meje më shfaqej kaq i gjallë ai njeri që mbeti sa anonim, aq edhe hero. Mbeti një pjesë e historisë, pse jo edhe e legjendës së gjallë.
*


Ai vinte shpesh në shtëpinë tonë. Xhixho Nuriu, nip Ninati dhe babai bir Ninati, kishin  lindur të dy në fillimshekullin e kaluar. Të dy kishin qejf që herë pas here të kujtonin se ishin nga fshati i të diturve, sepse aty kishte lindur Hasan Tahsini. I pastër deri në madhështi. I matur. I qetë. E zbukuronte dhe hapin, dhe rrugën që hidhte.

E, më tej , dihej… Niste ajo, më e thjeshta, më e madhërishmja “shkollë’ e Çamërisë. Histori nga më të bukurat e më të çuditshmet. E hapur kanatë më kanatë, biseda e tyre nuk kishte nevojë për zile e për trokitje. Të dy bëheshin profesorë e nxënës. Ata të dy, ne  të tjerët më të vegjël se ata që dëgjonim dhe iu rrinim pranë, ishim nxënësit që mençuroheshim shumë më tepër se në bankat e shkollës ku kishim filluar të mësonim shkronjat e para. Nganjëherë me zë të ulët ia mernin ca këngëve të vjetra të krahinës. Ulët, shumë ulët, sa të mos zgjonin edhe fëmijët në gjumin e djepit. Babait i pëlqenin  ca vargje të tillë që edhe sot më vijnë copa-copa si purteka të florinjta:


“Hajde, hajde, Zëra e bardhë, 


mos je çun a mos je djalë,


mos i ke glarë sat ëme, 


hoj në llaf, hoj në kuvende.” 


Xha Nuriu ia priste më tej:


“Kam di net e sonte tri,


që kam rënë në silloi,


shamikuqe zerdeli,


ke dalë në shkallë e rri.”


Xha Nuriu kishte vetëm disa vjet që kishte lënë kampin e përqëndrimit të Dahaut e të Mynihut  në Gjermani. Atje kishte parë vdekjet e shokëve sikur të  kishte kaluar një shteg që e sheh dhe e prek çdo ditë kur kalon në të.


Torturat. Prangat. Qelitë. Zinxhirët e ndryshkur në duart e të internuarëve. E kishin marrë që nga prilli i vitit 1944 e ishte liruar prej andej kur kishte kapitulluar Gjermanina naziste. Ia tregonte babait me zë të ulët ditët e internimit sikur të tregonte Lojën e Vdekjes. Një lojë që të fut në hapësirat e saj e nuk e di as vetë se si mund të shkëputesh i gjallë nga kthetrat e saj të egra.


Rrufisnin së bashku kafenë. Ngadalë. Sikur të kryenin një ceremoni të thjeshtë e po kaq madhështore. Po kaq ngadalë dridhnin edhe duhanin e fortë që e ndërronin të dy kutinë e duhanit të  siguruar që një vit më parë. Plot një vit të tërë e ajrosnin sikur të kishin një qilim të kafenjtë e donin ta diellëzonin çdo ditë. 

Shkonin në klubin më të madh të qytetit që ishtë rrëzë xhamisë më të vjetër mes miqsh të tjerë e... ai prapë ikte. Shkonte në Cërrikun e varfër ku e priste zonjë Nailja, pasuria më e madhe e tij, qetësia e gëzimi që shtohej edhe më shumë kur midis tyre u fut edhe djali i tyre i vetëm, Hiqmeti. Djali Hiqmet rritej e rritej si një Nuri tjetër më i shkolluar, më fisnik…


E shumë vite më vonë kur shekulli që jetojmë edhe sot ishte si një foshnjë, Presidenti i vendit përmendi me respekt emrin e tij, emrin e krahinës nga vinte, të Çamërisë. Në gjoksin e Hiqmetit vuri dekoratën e lartë “Medaljen e Shqiponjës” Që larg, shumë larg, nga Bota e Kujtimit, xha Nuriu vazhdonte të skuqej fytyrëskuqur tërë modesti, si një fëmijë i përjetshëm, edhe pse i takonin të gjitha tribunat e nderit që ngriheshin e do të ngriheshin në qytete të ndryshme të këtij vendi, të stolisura me gjethe dafine të porsakëputura.


Bëhej më madhështor në thjeshtësinë e tij, në krenarinë tonë që e patëm njohur, në krenarinë e Cërrikut, Delvinës, Tiranës, Peqinit, Rrogozhinës që e patën qytetar të përkohshëm në punën e tij si këpucar. Kudo rregullonte këpucë. Të prishurat i bënte të reja. Po bënte edhe të reja. Këpucë fëmijësh. Këpucë të bukura grash. Këpucë të ngrëna nga vitet e hapat paksa të zvarritur të pleqve… Këpucë nënash që bridhnin në radhët e panumërta për të blerë pak qumësht, ca vezë për fëmijët e vegjël. Këpucë nusesh …


“Këpucët janë si njerëzit-, thoshte  xha Nuriu,- ato të dërgojnë kudo ku njeriu gëzon e hidhërohet. Të çojnë në derën e ksodhit (ngushëllimit) e të dasmës .Të çojnë në shkollë, në xhami… Këpucët të çojnë edhe në luftë. Sa e sa vlerë kanë këpucët kur ti duhet të çash baltën, dëborën, kur kapërcen lumin e të ftohen putrat.”


Që 20 vjeç djalë ai rregullonte këpucët e vëllezerve çamë të batalionit “Çamëria”. Nuk dihet se sa luftëtarë nga 1500 pjesëtarët e këtij batalioni me kaq tradita, apo dëshmorët Bido Sejko, Ali Demi nga Filati, dëshmorët e tjerë Muharrem  Myrtezai, Ibrahim Halluni, Husejn Veseli etj.  e patën njohur nga afër këtë hero të prapavijës. 

E urimet për Nuriun si këpucar e si njeri nuk mbaronin kurrë. Po kur mbaronte ditën e lodhshme të punës e kthehej në shtëpi, ribëhej një model i ri bukurie të një shpirti që s’kishte një të dytë…

Si për të provuar këtë luftëtar, një ditë prilli të vitit 1944 për të nisi një udhë tjetër. Udha e Vdekjes. Ndryshe nuk mund të quhej jeta në kampet naziste të  përqëndrimit kudo ku të ishin ato. Kështu me Nuri Zanen, Zenel Takën e Koço Samarait nga Filati, Ramazan Gorën nga Shqefari, Hajri Fetahun nga Grikohori dhe Sotir Moçit nga Mursia, Çamëria dhe Shqipëria shkruante fletë të pjesëmarrjes në kampet e përqëndrimit të Luftës së dytë Botërore.


Pa dyshim mes të internuarve të kampit të Dahaut në Gjermani askush nuk e dinte se ku kishte lindur Nuri Zane. Nuk e njihnin Filatin që po futej ato ditë në ombrellën e pushtimit grek duke i dëbuar padrejtësisht që më qershor të vitit 1944 ata që kishin jetuar aty që kur kishte dalë dielli për herë të parë në tokë. Ç’donte ai në këto kampe? 

Pse duhet të ndëshkohej një njeri vetëm pse kishte bërë këpucë për njerëzit, për bujqit? Se këpucët që veshin njerëzit që mbjellin ullinj, që rrisin fëmijë pa tymin e barutit janë më të vlefshmet.


I vunë një numër në gjoksin e tharë nga vuajtjet. Dhe i provoi ato që nuk i kishte provuar në jetë .Shumë kohë harroi edhe emrin e vet. Provoi të gjitha ato që nuk i kishin shkuar as në mendje. Urinë, sëmundjen, pagjumësinë. Të ftohtin e paduruar. Pa vdekjen e të tjerëve me sy e mendoi se një ditë mund të ishte edhe ai mes tyre. I futi të gjitha në shpirt, por prapë mbeti. Vërtet jo si një shkëmb, por si një degë ulliri që lulëzohet e rinohet pa e hequr blerimin në drurin e tij.


… Dhe një ditë erdhi nga Ferri. Donte të shkonte në Filat te shtëpia e tij, por ca ushtarë me pushkë nuk e lanë. Edhe po të ishte në Çamëri do të bëhej pjesë e genocidit grek. Për herë të parë i rrëshqiti një lot. Nuk kishte qarë as në kampet e nazizmit para torturave të pashembullta, por ky kufi i mbyllur për shtëpinë e tij stërgjyshore e pikëlloi fort. Ca nazistë të rinj ishin rizgjuar në këtë kufi.


Nisi të punojë. 20 vjet më vonë prapë u gjen në hekurat e një burgu. Kësaj radhe ishte burgu i diktaturës komuniste që i kishte sajuar akuzën “për sabotim në ekonomi”. Kishte vetëm pak kohë që ishte gjykuar më vdekje grupi çam i Teme Sejkos e Tahir Demit, të dy nga Filati i tij. Më 1995 shtatë vjet pas vdekjes, iu njoh e drejta e veteranit e më 2005 mori “Medaljen e Shqiponjës” nga Presidenti i Republikës. Kësaj radhe e vendosur në gjoksin e djalit, se ai nuk jetonte më që prej vitit 1988.


Anonimati i ndeshmërisë dhe i patriotizmit, lulja e trimërisë dhe e mençurisë, punëdashësi e urimshumi Nuri Zane po ngjitej në piedestalin që duhet ta kishte prekur me kohë. Atë ditë djali i tij, Hiqmeti, shkoi sërish te varri. Jo si zakonisht. Bashkë me lulet e përkëdheljen e pllakës këtë herë edhe mbase i ka folur. Si djali babait. Si burri burrit. Kushedi edhe e dëgjonte. Një popull i tërë e kishte vlerësuar jetën e bëmat e tij, sakrificat e shpirtbardhësinë e tij.


… Shumë miq të tjerë moshatarë që kishte njohur babai i tij,  Nuriu, kishin vdekur një nga një. Ca edhe jetonin si për të mos harruar asnjëherë për të rimbjellë farën e dashurisë për Çamërinë, tokën ende të mohuar.


Duke e përjetuar edhe unë këtë çast apo duke e përfytyruar që nga fëmijëria ime,  m’u duk se diku në Mbretërinë e Qetësisë ai me mikun e tij dhe babain tim, Ibrahimin, po vazhdonin sërish të këmbenin kutinë e duhanit të fortë e po kuvendonin ende për gardhin me dyer betoni që është akoma në portën e Çamërisë.

Në sinorët e jetës së Nuri Zanes me ca këpucë të reja, të forta, të bukura si të një dhëndrri të përjetshëm mençurie kishte ardhur LAVDIA.


Një lavdi paksa e vonuar, por plotësisht e merituar. Për të e për dhjetëra, qindra të tjerë çamë që e kanë dashur Shqipërinë, Çamërinë me gjuhën e bukur çamçe. Që kishin dashur deri në sekondën e fundit të jetës çdo gjë që mban frymën, aromën e ajrin shqip.

Namik Selmani

Kuriozitete nga kafshët shtëpiake

Bashkë me jetën e njeriut kanë ecur edhe kafshët shtëpiake. Ato kanë gjetur mbështetjen te njeriu, por edhe njeriu  ka gjetur mbështetjen tek ato.


Kafshët shtëpiake i kanë shërbyer  njeriut në shumë drejtime: e kanë ndihmuar në ushqimin e tij (në mish, qumësht, e nënprodukte të tij), siç janë gjedhët dhe bagëtitë  e imta; në veshmbathje, lesh e lëkurë; në punën prodhuese, siç është punimi i tokës, ngarkesat dhe plehrimi; në mbrojtjen e njeriut e të kafshëve të tjera shtëpiake nga egërsirat.


Çdo kafshë shtëpiake është angazhuar instiktivisht të kryejë detyrat e  saj ndaj njeriut.


Njeriu ka qenë mirënjohës kundrejt tyre. Është treguar human, duke i trajtuar ato, ashtu siç  ka trajtuar njerëzit e familjes së tij. Por edhe kafshët kanë shfaqur besnikërinë e tyre, siç është besnikëria e qenit, e kalit, e gjedhëve, e bagëtive të imta që i binden njeriut. Kur njeriu i trajton kafshët  me ushqime e me të gjitha të mirat, ato janë në gjendje ta kuptojnë instiktivisht qëndrimin e njeriut, vetëm se nuk kanë gojë që ta shprehin!


Njeriu është në gjendje të trajtojë jo vetëm kafshët shtëpiake, por të zbutë edhe kafshët e egra të pyllit. Njeriu ka zbutur ariun që e kemi parë të bëjë disa kërcime të bukura për të zbavitur njerëzit. Ka zbutur kobrën, gjarpërin më helmatik që e kemi parë shumë herë në televizor duke kërcyer para publikut, po kështu luanin, tigrin, etj. etj. Dhe kur flasim për bëmat e tyre, jo vetëm ndiejmë kënaqësinë dhe dashurinë për to, por edhe mbrojtjen e tyre. Kuriozitetet e tyre janë aq të shumta sa edhe të mahnitshme për njeriun, sa e bëjnë atë “të vrasë mendjen”. Prandaj njeriut  të edukuar  i bie detyrë që t’i mbrojë  kafshët shtëpiake, të kujdeset kur ato janë në gjendje të sëmurë, t’u japë  edhe barna sipas vizitës të mjekut veterinar, ashtu siç kujdeset për një anëtar të familjes.


Po kemi edhe njerëz të pamëshirshëm që i mundojnë kafshët e punës, nuk u japin ushqimin e duhur, i tejngarkojnë, aq sa ato sëmuren dhe vdesin para kohe.


“Njeri, mëshiro kafshët, ashtu siç mëshiron për njeriun tënd të afërt!” Por fatkeqësisht ndodh edhe e kundërta: ka “kafshë të egra” me fytyrë njeriu që kundrejt njeriut shumë herë bëhen më të egra  se një bishë e egër. Të shuash një  familje të re, duke vrarë një çift të ri dhe një fëmijë, siç ndodhi në Kozare, as kafshët e egra nuk e bëjnë këtë vepër kriminale! Ulkonja e egër, dimë se ka ushqyer fëmijën e njeriut me qumështin e saj dhe e ka mbrojtur nga çdo fatkeqësi natyrore.


Atëherë nuk është turp të themi: “O njeri, bëhu njeri! Merr shembull edhe nga dashuria e kafshëve, qofshin këto shtëpiake apo të pyllit, që ti i ke nën sundim!”
Nella
Të shkruash për  kuriozitetin e kafshëve është kënaqësi shpirtërore: ato janë kaq të shumta në jetën njerëzore, saqë njeriut i duhen volume të tëra të shkruajë për to. 

Nga fëmijëria  ime do të kujtoj disa kuriozitete për kafshët e mia shtëpiake.


Në ato vite, të fëmijërisë, një banor mesaplikas kishte miqësi me babanë tim. Kur ky banor kishte qenë në Itali për një vizitë familajre (në një vizitë familjare të asaj kohe), një mik italian i kishte faluar një kone me emrin Nella. Kjo kone e vogël, në ngjyrën e zezë, ishte e majme dhe topolake, me bishtin e  dredhur përpjetë. Ishte ambjentuar dhe mësuar edhe me jetën shqiptare, ishte miqësuar me familjarët shqiptarë, i donte  ata sikur t’i kishte prindër e mbi të gjitha ishte shumë e pastër. Por edhe kafshët shprehin ndjenjën e gëzimit apo të hidhërimit, të mirësjelljes apo të inatit. Kjo nuk duhet të na çuditë!


Kur mesaplikasi i fali babait tim konen Nella, ai e puthi te  koka dhe ajo filloi të kuisë e të derdhë lot, sikur të ishte një njeri, sepse e  kuptoi se zoti i saj ishte tjetër njeri. Nga kjo ngjarje u prek edhe dorëzuesi, por edhe marrësi, im atë.


Nellën e solli në shtëpi, ia dorëzoi Anesë (nënës sime). Ajo e mori dhe filloi ta përgëzojë e ta ledhatojë si një fëmijë. Filloi t’i jepte për të ngrënë, jo përdhe, por në një pjatë të pastër, të cilën ia pastronte për ditë. I jepte atë ushqim që hante familja. Ditët e para të ardhjes së saj Nella rrinte e mërzitur, por edhe ajo e kuptoi më vonë se kishte rënë në një familje të dashur e të pastër, që kujdesej për të, prandaj edhe e “ndryshoi” qëndrimin e saj indiferent, u bë e afruar, e dashur, e dhimbshme, e urdhërueshme, mirënjohëse.


Gjithmonë rrinte pranë Anesë, si një fëmijë pranë nënës së saj. E ndiqte atë në çdo lëvizje: por kënaqësia e saj ishte kur Aneja vishej me kostumin e saj për të bërë ndonjë vizitë në lagje. Ajo fillonte  ta përgëzonte, t’i hidhte këmbët e para, të tundte bishtin. Dhe kur e merrte me vete, gëzimi i saj arrinte kulmin: e ndiqte nga pas me hap të rregullt dhe gjithmonë  i rrinte pranë, sikur të ishte edhe ajo një mikeshë e porsa pritur. Kur kthehej Aneja, kthehej edhe ajo e gëzuar për këtë shëtitje të bukur.


Ajo e kuptonte shqipen shumë bukur, vetëm që nuk kishte gojë!


Sikur Perëndia t’i kishte dhënë edhe gojën, kush e di sa përralla do të kishin dëgjuar njëra me tjetrën. Kur vinte ndonjë mik nga jashtë Aneja përgatiste gjellët dhe që ato të mos ftoheshin i linte pranë vatrës të mbuluara, afër zjarrit. Në këtë kohë urdhëronte Nellën, duke e porositur: “Ti, Nella, rri këtu, ruaj gjellët nga Murraku!”


Ajo e kuptonte këtë porosi se Murraku, maçoku ynë çamarrok, nuk kishte turp t’i vërtitej ndonjë pjateje me mish apo me peshk të skuqur. Kur Muraku donte t’i afrohej pjatave afër vatrës, Nella nuk e  lejonte në asnjë mënyrë dhe Murraku tërhiqej menjëherë.


E çuditshme ishte kur Nella rrinte me orë të tëra në ruajtje të grurit që Aneja e kishte hapur përjashta në oborr me çarçafë për t’u tharë në diell (mbasi, para se të bluhej, e lante grurin). Aneja  e urdhëronte: “Nella, qëndro këtu, ruaj grurin nga pulat!”  Dhe për habi, kur ndonjë pulë i afrohej çarçafit, ajo menjëherë i turrej dhe e largonte. Ishte kafshë e squat dhe e çuditshme!


Baloja 
E kishte marrë emrin Balo për shkak të ngjyrës së tij të bardhë. E morëm kulish nga një fshatar krahasiot. Fillimisht u ushqye me qumësht e pastaj me sende ushqimore nga ato që konsumonte familja. U rrit goxha. Të jepte një përshtypje të frikshme, veçanërisht kur lehte. Lehjen e bënte sa herë që trokiste porta e madhe, kur vinte ndonjë vizitor. Por ne i flisnim që të mos ishte “agresor” dhe “bindej” për këtë, aqsa edhe vizitorët nuk kishin më frikë. Baloja më tepër u bë një “lajmëtar” sesa  një “sulmues”. Gjithmonë rrinte në oborr ose në korridor i gatshëm.


Kishte qejf shëtitjet e gjata. Kur dilja nga pylli i Krahasit, ai do të më shoqëronte me kënaqësinë më të madhe, duke mbajtur gjithmonë bishtin përpjetë të përdredhur.


Një ditë, vere, isha duke bërë një shëtitje në pyll edhe për të mbledhur disa lule të bukura. Më shoqëronte edhe Baloja, gjithmonë duke më qëndruar mbrapa. Duke ecur, në befasi, më doli përpara diçka. Nuhati. Menjëherë u ndal para meje dhe filloi të lehte, por me një lehje të lehtë. Më bëri përshtypje kjo ndalesë e befasishme. Kur ç’të  shoh!? Një gjarpër i madh kishte penguar rrugën. Edhe unë i mbajta hapat, por edhe i frikësuar. Gjysmën e trupit dhe bishtin gjarpëri i kishte tek shkurret e pyllit, ndërsa gjysmën tjetër e kishte në rrugë. Baloja filloi t’i vinte rrotull, por edhe i qetë: bënte planin se si do ta luftonte  këtë zvarranik që e kuptonte se ishte i rrezikshëm dhe helmatik. Në befasi i vuri dhëmbët në mes të trupit dhe mesa fuqi që kishte ia nxorri kokën e fshehur në shkurre, por edhe bishtin nga ana tjeër. E tundi dhe e lëkundi gjersa gjarpëri nuk kishte më fuqi që t’i kundërvihej. E trullosi aq tepër sa gjarpëri gjeti ngordhjen dhe Baloja e tërhoqi nga rruga që kishte zënë. Menjëherë, mbas këtij veprimi erdhi e m’u përgëzua mua, sikur donte të thoshte se shpëtuam nga rreziku. Edhe unë e përgëzova për këtë akt heroizmi që tregoi, duke e përkëdhelur te koka. 


Jetoi në familje disa vjet i patrazuar nga policia, mbasi në kokë kishte një rrip të bukur që i jepte shenjë tjetrit se kishte zot.


Por një ditë Balon nuk e  pamë më në shtëpi. E kërkuam me keqardhje! Morëm  vesh se e kishte “gënjyer” policia e bashkisë me një  mëlçi të helmatisur!


Xhesi 
Është një kone e kohëve të sotme, femër, me ngjyrë kafe, topolake, leshtore, veshllapushe, hundështypur, bishtleshtore. E blen me një çmim të lartë, sapo ishte mëkëmbur. E trajtuan për bukuri: me ushqim të rregullt në pjatë, me ujë të pijshëm në një enë të posaçme, me fjetje të rregullt e të ngrohtë në stinën e dimrit dhe herë pas here me banja të ngrohta e me shampo dhe për nevojat  e saj e mësuan të shkonte në banjë (w.c.). Është shumë e pastër e mbi të gjitha instiktivisht shumë e squatë. Ajo nuk u ndahet anëtarëve të familjes. Kupton bukur edhe emrat e anëtarëve të familjes: kur zinim në gojë emrin e mbesës që vazhdonte  shkollën e  lartë, ajo menjëherë shkonte te porta dhe me veshët përpjetë  priste ardhjen e saj. Dhe kur vajza hynte në shtëpi, gëzimi i saj ishte i habitshëm.


I ka shumë qejf shëtitjet grarishte: kur të zonjën e shtëpisë e sheh që vishet për të dalë, ajo menjëherë e kupton dhe fillon ta përgëzojë se e kupton që në këtë  vizitë do të marrë pjesë edhe Xhesi. Qejfi i saj është të qëndrojë në prehër pranë makinës, kur është duke udhëtuar.


Sa herë që t’i thuash Xhesi më jep dorën, ose Xhesi eja më puth, ajo menjëherë të jep dorën dhe të hidhet te faqja e të jep një të lëpitur në shenjën e puthjes.


Është nepsqare: ha çdo gjë, ha ëmbëlsira, karamele dhe çdo lloj fruti.

Fiqiri Tartari
Bilbilat e Kalasë

Kalaja, kështjella e legjendave, e luftrave dhe e këngëve! Në shekuj në bedenat e mureve të kësaj kështjelle, luftëtarët e lirisë, kanë luftuar me heroizëm kundër hordhive osmane.


Kalaja është  dëshmi e gjallë e këtij heroizmi, ku luftëtarët kanë rënë me këngë në gojë për mbrojtjen e saj. Kjo këngë vjen nëpërmjet shekujve të legjendave. Nëpërmjet  legjendave banorët kanë paqyruar dhe një pjesë të  historisë së qytetit të  vet. Ata i kanë shkruar dhe kënduar me  një pasion e dashuri, këngë të cilat shprehin dashurinë, gëizmin dhe shpresën për të jetuar.


Bilbilat e këngës asnjëherë s’i kanë munguar kalasë në çdo kohë, nëpër shekuj deri në kohën tonë. Kështu mund të përmendim këngëtarët popullorë:  Jani Nesha, Toku Bishka, Andrea Shkarpa, të cilët i kujtojmë me respekt për vlerat e tyre në këngën popullore qytetare dhe ku vetë populli i thërret “Bilbilat e Kalasë”, të cilët nuk jetojnë më. Kalaja ka nxjerrë dhe instrumentistë të talentuar, siç është  profesor Dhimitër Hotova, një  muzikant, saksifonist dhe klarinetist. Ai sot është në Kanada në një nga orkestrat më me zë. 


Sevi  Hotova, mandolist profesionist me shumë përvojë. Roland Droboniku, klarinetist dhe saksifonist shumë i talentuar, i cili nuk jeton më. Sot banorët e Kalasë me të drejtë mburren me të kaluarën dhe të sotmen. Një nga bilbilat, zëri i të cilit tingëllon ëmbël kur këndon këngën qytetare është dhe Mjeshtri i Sportit dhe këngëtari popullor Sotiraq Kule, që në tavolinat shoqërore, kur këndon mes shokësh me zërin e tij të fuqishëm, thonë: “Po këndon Pavaroti!”


 Sotiraq Kule lindi në lagjen Kala. Pasioni dhe dëshira për të kënduar këngën qytetare i ka lindur nga i ati i tij Miti Kristo Kule një nga kasapët e vjetër në Berat dhe  këngëtarë popullorë. Ishte bilbil i këngës popullore qytetare.


Ishte qejflli këngësh. Sotiraqi ka filluar ta këndojë këngën qytetare qysh nga mosha 7-8 vjeç.


Këngët që këndonte i ati i tij, Sotiraqi i këndonte me moshatarët e tij, kur  shkonin te tabja, uleshin dhe nga lartësia duke kënduar e soditur qytetin e  tyre të bukur që shtrihej në luginën e Osumit. Jehona e këngës  shpërndahej në hapësirën e  pafund. Sotiraqi kishte një zë të ëmbël e të fuqishëm, zë i cili dallonte midis shokëve, të cilët e pëlqenin shumë. Nga mosha 10-18 vjeç, ai vazhdonte të  këndonte me shokët e tij të lagjes dhe me ata të sportit.


Rreth vitit 1971, aty nga muaji prill, pas një aktiviteti mundjeje  në ish-fushën e basketbollit në lulishten “Murat Çelepi”, duke dalë me shokët, afrohen pranë kinoklubit “Tekstilisti”, ku dëgjojnë muzikë. Hyjnë brenda dhe në interval pushimi të provave, Sotiraqi  mori një këngë me tonacion të lartë. Në këtë çast hapet dritarja e studios dhe shfaqet muzikanti Teki Luari. Sotiraqi me shokët, të ndrojtur, kujtuan se prishën qetësinë. Por Tekiu i befasuar për zërin që dëgjoi, i thotë: “Kush është ai që po këndonte, lutem të vij!” Sotiraqi afrohet dhe i thotë: “Unë jam”. Muzikanti e futi në studio me besimin te vetja, për atë që dëgjoi.


Ky djalë do ishte  diçka, të cilin e provoi, duke e  dëgjuar së kënduari një këngë rinore. Në fund i thotë: “Unë kam bërë një këngë e titulluar “E meriton”. E meriton, e meriton këtë këngë, që zemra po të këndon etj. Kjo  të përshtatet ty” Sotiraqi pranoi të këndonte. Më në fund dëshira që kishte për të kënduar, po fillonte të bëhej realitet. Këtu nis rruga e tij e këngës popullore, duke u evidentuar si një këngëtar, që do të shpaloste vlera në të ardhmen në kinoklubin “Tekstilisti” ku ka dhënë shumë koncerte, këto të arritura me shumë sukses. Sotiraqi ka marrë pjesë dhe në koncertet qeveritare që janë zhvilluar në atë kohë. Por Sotiraq Kule, bilbili i lagjes Kala ka patur të njëjtin pasion dhe për sportin e mundjes, i cili  është me të vërtetë një sport burrëror, sport të cilin e ka filluar në vitin 1965.


Në qytetin e Beratit, u bë një aktivitet mundjeje. Në këtë aktivitet, ishte i pranishëm trajneri më me zë i ekipit të mundjes së “Partizanit” Luigj Dedja, i cili grumbulloi disa të rinj beratas për mundje, si Niko Koxhaku, Gim Jakova, Stiljano Kiço, Luan Zotka etj. Sotiraqi e ndoqi aktivitetin e këtij ekipi. I pëlqeu shumë. Kështu i lindi dëshira për këtë lloj  sporti dhe hyri në këtë sport ku trajneri i parë i tij ishte Niko Koxhaku. Megjithëse kushtet ishin shumë të vështira, por dëshira që kishin, bëri që të vazhdonte këtë sport.


Gjatë kësaj periudhe, u zhvilluan kampionate, si në Berat, Korçë, Tiranë. Rezultatet e këtij djali të talentuar, ishin të kënaqshme me të rinjtë. Më 1968, Sotiraqi thirret nën armë në Tiranë. E merr ekipi i “Partizanit”. Në spartakiadën  kombëtare midis korpuseve të Republikës, me trajner Luigj Deden, zuri vendin e parë. Kështu për tre vjet rresht, stërvitet në këtë ekip. Pas mbarimit  të ushtrisë këtë eksperiencë të fituar e vuri në shërbim të djemve beratas të sportit të mundjes si trajner i tyre. Frutet e kësaj pune pesëvjeçare dhanë rezultate në vitin 1976, kur ky ekip doli kampion në kategorinë e dytë dhe iu dha e drejta të merrte pjesë në kategorinë e parë. Në të njëjtën kohë  Sotiraqi vazhdon të pasqyrojë  vlerat e tij në artin e këngës popullore qytetare si këngëtar në estrasën  profesioniste.


Ky artist i këngës popullore, vazhdonte të përfaqësonte denjësisht ekipin në kampionatet kombëtare.


Në vitin 1977 në Kukës, Sotiraqi merr Kupën e Republikës. Ndërsa në nëntor të këtij viti në Shkodër si individ zuri vendin e parë. Këtu për herë të parë merr medaljen e parë që shënohet në historinë e  mundjes të qytetit të Beratit. Objektivi i këtij trajneri ishte që ekipi  të dilte kampion vendi. Këtë objektiv e  arriti në kampionatin që u zhvillua në Shkodër në vitin 1982. Këta djem me Sotiraqin trajner mundën ekipin e “Partizanit” që ishte 27 vjet kampion kombëtar dhe dolën kampion. Nga ky brez, Sotiraqit  i dolën shumë Mjeshra të Merituar e Mjeshtra Sporti, si Luan Musaraj, vëllezërit Dhelpra, Xhemil Kumani, Bujar Kapllani e shumë të tjerë. Por Sotiraqi sportit dhe këngës nuk iu nda. Ai ishte dhe pjesëtar i këngës popullore qytetare “Gorica”, solist popullor dhe më vonë i grupit  “Berati”.


Sotiraq Kule sot aktualisht është gjyqtar i mundjes si dhe drejtor i bordit drejtues të shoqatës mbarëkombëtare të mundjes.

Stavri Bobo
Emri yt i ëmbël
Një vajze të mrekullueshme shqiptare
 Gjithçka në rregull, Ornela,

 por nuk është pikërisht kështu,

 sepse emri yt që është i çuditshëm

 për një shpend

 dhe unë nuk e di

 si të them

 se sa e bukur ti je

 (si një këngë mëngjesore)

 dhe tani jam duke pirë emrin tënd të vogël,

 dhe tani jam duke pirë tërë ditën tënde,

 dhe tani jam duke pirë të tashmen dhe të shkuarën tënde,

 dhe tani jam duke  pirë imazhin tënd,

 dhe do të kem pirë veten time,

 dhe do të jem strukur brenda vetes,

 deri sa emri im të jetë yti.

Paul Vinicius (Romania)

29 prill 2006 

Shqipëroi Y. Hima
Te nderuar zonja dhe zoterinj, bashkeqytetaret e mi beratas

Ne pergjigje te shkrimeve te mia  te derguara ne adresen e redaksise suaj edhe une kam marre mesazhe nga ju,siç eshte edhe rasti i fundit qe kam marre dy mesazhe.

Po e hap faqen e lajmetarit te Beratit, por nuk po me dalin lajmet e reja, jane ato qe kane qene me pare. Ju lutem, mund ta shikoni edhe njehere ndoshta ka problem ne hapjen e kesaj faqeje?

Ju faleminderit.


Jam ne pritje te lexoj shkrimin per zotin Simsia, per te cilin u shkruajt keto dite ne nje reviste te Nju jorkut.

me respekt

 Joana Syziu
Pierre- Pandeli Simsia, beratasi  që shkruan libra në Nju jork

Manhatteni, ky shpirt i gjalle dhe energjik i kryeqytetit te kultures, i biznesit boteror, i qytetit qe nuk fle kurre, Nju- Jorkut, ka hapur krahet e tij edhe per shume shqiptare qe kane gjetur veten e tyre. Numri i shqiptareve eshte shtuar, sidomos te ardhurit ne keto 10-15 vitet e fundit.

Shume intelektuale te ndryshem shqiptare jane bere pjese perberese e pandare e jetes dhe punes ne kete ishull te vogel, Manhatten, zemra e Nju- Jorkut gjigand.


Jo ralle shohim dhe lexojme ne faqe te ndryshme gazetash dhe revistash nju jorkeze te shkruajne per shqiptaret, studentet shqiptare, qe me rezultatet e tyre te larta ne mesime kane mahnitur mesimdhenesit e shumte, duke ngritur lart figuren dhe emrin e ndritur shqiptar.


Faqe gazetash dhe revista te ndryshme kane shkruar per intelektuale shqiptare, doktore, profesore, avokate..., qe sigurisht, emri dhe puna e tyre kur i lexojme na bejne te krenohemi.


Keto ditet e fundit nje emer tjeter shqiptaro-amerikani e pame dhe lexuam ne nje reviste te Nju Jorkut “Carnegie Hill News”.


Shkrimin e saj gazetarja Jennifer Huntley per shqiptaro-amerikanin ne kete reviste e kishte shoqeruar edhe me foton e tij.

Pierre-Pandeli Simsia

Emer i nderuar dhe i degjuar jo vetem ne faqet e ndryshme te shtypit te pavarur ne Shqiperi si autor i shkrimeve te ndryshme, por edhe ne diasporen shqiptare ne SHBA, veçanerisht ne Nju Jork ku ai punon dhe jeton prej vitesh.


Nuk ishte surprize per ne, kur lexuam te shkruhej per zotin Simsia, ne kete reviste te Nju Jorkut. Eshte hera e dyte qe e shohim zotin Simsia ne reviste.


Zoti Pierre-Pandeli Simsia ne kompanine e tij te punes ku punon ne Park Avenue ne Manhatten, gezon respekt te madh, jo vetem ne koleget e tij te punes, por edhe ata, te jashtemit, qytetaret njujorkeze te Manhattenit qe e njohin.


“Burri shtatlarte” shkruan gazetarja Jennifer Huntley, me nje buzeqeshje qe nuk i shqitet asnjehere nga pamja e tij, gezon respektin dhe dashurine e te gjitheve...


Para pak kohesh, zoti Pierre-Pandeli Simsia ne komunitetin shqiptar te Amerikes ne Nju Jork, perjetoi nje ngjarje te rendesishme kulturore artistike, promovimin e librit te tij “Le te jem une Zamira...”


Jehonen dhe suksesin e ketij libri e permend edhe gazetarja Huntley ne shkrimin e saj per Simsine.


“Une ndihem si ne familjen time qe punoj me keta njerez te mire dhe te dashur, citon gazetarja ne shkrimin e saj, ate çfare zoti Simsia eshte shprehur. “Nuk ka me kenaqesi shpirterore kur te huajt, amerikanet, banoret e Manhattenit te japin ngrohtesi dhe te respektojne...” shprehet Pierre-Pandeli Simsia.


Edhe pse ka nente vjet qe ka ardhur ne SH.B.A. dhe tre vjet qe ka marre nenshtetesine amerikane ai dhe familja e tij, gruaja dhe dy djemte, 46 -vjeçari Simsia te pergjigjet me krenari kur e pyet per origjinen e tij: “Jam beratas nga qyteti 2400 vjeçar. Berati i lashte. Kam lindur dhe rritur ne ate qytet te bukur dhe turistik, i cili per mua mbetet qyteti me i dashur dhe me i paster ekologjik ne bote, qe s’do ta nderroja kurre me asnje qytet tjeter. Qe ne femijerine time te hershme, kam thithur ajrin e paster te pishave te lagjes “Gorrice”, banor i te ciles jam une, si pasardhes i te pareve te mi qe jane lindur dhe rritur ne ate shtepi te asaj lagjeje muzeale dhe turistike. Jam me fat qe jam trashegimtar i te pareve te mi beratas, qe edhe une kam lindur dhe rritur ne ate qytet me kulture dhe tradita te hereshme”.


Eshte edhe diçka tjeter ne familjen Simsia. Dy djemte e tij edhe pse kane ardhur ne Amerike ne nje moshe shume te vogel e flasin rrjedhshem gjuhen tone te bukur shqipe, perveç gjuhes angleze dhe nje gjuhe tjeter te trete te huaj.


Edhe pse keta dy femije nuk kane lindur ne Shqiperi, kur i pyet se, “Nga jeni?”, megjithese nena e tyre eshte nga qyteti i Durresit, ata te pergjigjen menjehere: “Jemi beratas nga Berati...”


Edhe per koleget e zotit Simsia nuk eshte surprize dalja e fotografise se tij ne reviste dhe çfare eshte shkruar per te. “Perderisa gezon respektin e te gjitheve, Pjerr e meriton te shkruhet, madje edhe me shume”, te thone ata.


Per shume kolege te tij te punes si dhe per qytetaret njujorkeze, banoret perreth, Berati dhe Shqiperia e panjohur, jane bere te njohur; Zoti Simsia me kartolinat dhe CD ku ka regjistruar pjese te ndryshme nga Shqiperia ua ka shperndare, duke e bere te njohur atdheun tone te bukur.

Nisur nga ky fakt, zoti J.Sefriett, shprehu deshiren e tij te vizitoje se shpejti vendin e shqiponjave.


Kur e pyet zotin Pierre-Pandeli Simsia per suksesin e librit te tij, ai me nje fare druajtje te pergjigjet: “E kam teper te veshtire te flas per veten dhe kiji-mtarine time. I pranoj dhe i vleresoj shume kritikat letrare dhe kritiku me i mire per mua eshte lexuesi.


Ndersa kur e pyes per krijimtarine e tij letrare per te ardhmen, nga ai mesoj se,  shtepia botuese ne Tirane se shpejti do nxjerre nga botimi nje tjeter liber, krijimin tim. Eshte nje roman, me teme nga ditet e sotme. Do pres nga lexuesit te japin mendimet dhe vleresimet per librin e ri...


Duke falenderuar bashkekombasin tone Pierre-Pandeli Simsia, duke i uruar suksese falenderojme ne te njejten kohe edhe gazetaren Jennifer Huntley per vleresimin dhe fjalet e saja te ngrohta qe na dha rastin te shohim bashke-atdhetarin tone zotin Pierre-Pandeli Simsia ne faqet e revistes se Nju Jorkut.   

 

Natasha Tola
Maniaku

Sjellja e disa njerëzve është tepër e çuditshme. Shpesh ajo ndërfutet edhe midis marrëdhënieve intime. I përcakton këto marrëdhënie. Të duket se kjo sjellje ka lindur me të dhe që një ditë vdes po me të.


*

Kam patur një mik. 


Them e kam patur, se tani nuk e kam më. Jo se jam grindur me të, por se ai u nda nga jeta i pandryshuar në sjelljen e tij prej maniaku. Përveç njërës prej manive që kishte.  


Ishte i çuditshëm. 


Kur shkonte rrugës, zinte hundët për t’u mbrojtur nga pluhuri. Në këtë rast edhe i jepja hak. Se mjedisi ynë është tepër i ndotur dhe sëmundjet janë sheshit.


Ujë pinte vetëm në shtëpi. Dhe ky kur ishte i zier. Edhe kafe jashtë nuk pinte. Bukën para se ta përdorte, më parë do ta lante. Më pas do ta thante dhe do ta mbulonte që të mos ndotej. Kur shtrohej në ndonjë sebep as hante dhe as pinte. Vetëm qëndronte sa për zakon. Përdorte orë dhe pa orë sapunin. Me sapun lante frutat. Dhe për këtë mirë bënte, se për t’i ruajtur ato,  përdoren gjithfarëlloj kimikate. Sallata jeshile s’para i pëlqente, se kishte mundim në dizinfektimin e saj. Edhe pse merrte këto masa mbrojtëse, harronte se uji që përdorte në këtë rast vinte nga tubo të ndryshkur dhe ndonjëherë edhe të ndotur. 


Kur shkonte për ndonjë vizitë merrte ndonjë karamele dhe nuk pranonte asgjë tjetër. Se  mendonte  s’mund të pihej në gota që ishin përdorur nga të tjerë, që nuk mund t’i dije me ç’sëmundje ishin.


Një ditë u detyrua të shtrohej në një drekë vdekjeje. Ishte dreka e një të afërmi të tij. 


U ula pranë tij. 


- Duhet ta respektosh të vdekurin,- iu drejtova,- prandaj duhet të hash sa për mirë. 


- Më dhimbset se e kam njeriun tim, po nuk mundem. Respektin po ia bëj me praninë time.


- Më mirë mbyllu në shishe,- iu drejtova për ta ngacmuar. - Njeriu ka lindur dhe rritet në një mjedis të caktuar dhe i përshtatet atij mjedisi. Ndryshe nuk e ka jetën shumë të gjatë. Nëse ai mundohet të shkëputet prej tij, mbetet më i rrezikuari. Më i pambrojturi.


- Ti mirë e ke,- m’u drejtua si për t’u justifikuar,- por ja që kështu jam gatuar. Nuk mund të dalë dot nga vetja.


Si u mendova për disa çaste, për ta shtytur bisedën më tej, iu drejtova:


- Kam njohur disa njerëz si ti. Po ata nuk kanë pranuar të martohen. Se s’mund t’i përshtateshin jetës martesore. Po ti si bën? A e puth ndonjëherë gruan? Apo bën sikur e puth duke përplasur buzët, siç e kanë zakon disa prej sojit tënd?


- E puth, si nuk e puth. Oj të puthur!


- Po a nuk druhe nga mikrobet e sat shoqeje?


- E kam të zgjidhur këtë punë. Para se të fle, mbaj te koka një shishe me ujë të zier. Kur e puth gruan, një të shplarë i bëj gojës me ujë, e llokoçis disa herë dhe ja u lamë. Mikrobet i dëbuam.

   
 - E ç’e larë mund të jetë ajo? Ti pështymën e gruas e ke kaluar në stomak, s’ke ç’i shplan. Me atë shplarje sa gënjen veten.

Më shikonte me një shqetësim që i shkruhej në fytyrën që i kishte marrë ngjyrën e një meiti.


- Mos u shqetëso,- iu drejtova kur e pashë ashtu të zverdhur.- Ti gruan puthe sa herë të duash, se kështu bën e gjithë bota dhe as mos e ki merak atë punë. Kam lexuar në një revistë këto ditë se mikrobet e dobishme që ndodhen në gojë, gjatë puthjes ndihmojnë në përmirësimin e shëndetit të burrit dhe të gruas. Prandaj t’i bën gabim kur e shplan gojën.


Më pa disi i çuditur. Po nuk e zërtheu gojën.


- Tani të hamë, se  e harruan këtë bukë që na është shtruar përpara.

Duke qenë në ato të thella, pa e kuptuar filloi edhe ai të hajë bashkë me mua.

Nuk e rizgjuam atë bisedë. E quajtëm të mbaruar. 


Të nesërmen, kur u takuam, më kërkoi të lexonte atë shkrimin për dobinë e puthjes. Shkuam në bibliotekë dhe kërkuam revistën. Ai filloi ta lexonte me shumë vëmendje. Dukej sikur donte ta përpinte.


Pas disa ditësh, takoj të shoqen, dhe e pyes për shëndetin e mikut tim.


- Nuk e di ç’të them. Diçka e çuditshme po ka ndodhur me të.


- E ç’qenka kjo gjë e çuditshme?


- Lëre, lëre. Ka ndryshuar huqet. Shko nga shko dhe më puth me kaq zjarr sa po më merr edhe frymën. Nuk e di si ta shpjegoj. Dikur e lante gojën sa herë putheshim. Tani lëpihet si puna e maçokut me macen.


Qesha. I tregova bisedën që kisha zhvilluar me të.


- Më duket më more më qafë. S’di si t’ia bëj. Do më lërë ndonjë natë pa frymë. Veç kur të gdhihem e vdekur, atëherë do ta marrësh vesh gabimin që ke bërë. 


Dhe ia dha të qeshurit me zë sa u çuditën edhe ata që kishim aty rreth e rrotull. 


- Edhe pse merakun e të puthurit e hoqi, meraket e tjera nuk i la deri në ditën e vdekjes. Por të pakëtën shkoi i ngopur… me të puthur.


Kështu e kujtonte e shoqja kur i vinin shoqet për ngushëllim.

Agim Mehqemeja  
U s t a ll a r ë t

Ishte muaji qershor dhe kooperativistët korrnin ato pak  metra grurë dhe tërshërë që kishin mbetur kodrave, ku nuk hynte dot autokombajna. Procesi i korrjes me drapër ishte punë e vështirë sidomos për të rinjtë, sepse krahas korrjes do mblidhej dhe kalliri. Kështu punohej me moton, korr, lidh dhe mblidh kallirin, ndryshe nuk të merrej  në dorëzim puna. 


Përbri fshatit tonë ishin dhe fshatrat e fushës që nuk kishin grurë për të korrur me krahë,  por që shkonin  në ndihmë  të fshatrave të kodrës për korrjen e  grurit, praktikë që bëhej çdo vit. Xha Foni një burrë shumë i  nderuar jo vetëm në fshat, por edhe në zonë, kishte gjetur belanë me  djalin e tij, të cilit nuk i kthehej koka. Sa herë që e urdhëronte i ati, djali përgjigjej:


- E ke në terezi ti, baba. 


Madje ai ishte bërë problem në lagje dhe fshat. Xha Foni i gjorë  mbeti zyrave të këshillit dhe organizatave të masave të fshatit për sjellje jo të mirë të djalit të tij. 


- Bëni ç’të doni, nuk më dëgjon,- u kishte thënë  drejtuesve të fshatit. 


E morën djalin dhe e transferuan në një fshat tjetër ku kishte vetëm punë krahu sidomos korrje gruri e tërshërë me drapër. Kështu ndodhte shpesh me të pabindurit. Pa ç’pa djali do të shkonte,  se do të hante koren e bukës. Tre ditë me radhë korri tërshërë, por e kishte bezdi për ta lidhur dhe për tri ditë nuk kishte arritur të mirrte as gjysmën e normës ditore. Sipër tij korrnin grurë dhe dy të moshuar që nuk i kishin mbushur të pesëdhjetët,  por që  njiheshin në fshat jo vetëm si punëtorë, por dhe shakaxhinj. Në shtëpitë e tyre nuk bënte njeri as gëk as mëk. Fëmijë tepër të disiplinuar dhe të rregullt me shoqërinë. Ishin tepër kërkues përsa u përket fëmijëve, aq sa në shtëpi përdorej vetëm peqe dhe lepe. Korrën sa korrën grurë dhe i merr etja për ujë. Tjetër njeri përveç djalit të Fonit në arë nuk kishte, por dhe shtëpi afër nuk kishte. Panë ç’panë vendosën që t’i thoshnin djalit të Fonit për të mbushur ujë në një çezmë, e cila ndodhej afro 500 metra larg. 


- Hajde ta  harxhojmë një herë fjalën,- thotë njëri prej shokëve,- por ai nuk dëgjon babanë e tij dhe jo ne,  madje,- shtuan ata,- me të ka gjetur belanë jo vetëm familja, por edhe fshati. 


- Ku i dihet, mbase na dëgjon,- ndërruan përsëri mendje të moshuarit.


 Vajti njëri prej tyre dhe pasi i uroi punë të mbarë, u ul mbi  një ledh duke gërmuar me trapër në tokë. Djali as që ia vari fare dhe i dembelosur  korrte me majë të drapërit. 


- Do të shkosh për të mbushur pak ujë se na ka marrë etja? 


- Ik, ore mbushu,- i tha djali të moshuarit. 


Ky i fundit bëri sikur nuk dëgjoi dhe si për ta zbutur filloi të lidhë dorezat e tërshërës, gjoja për ta ndihmuar.  Ku pyeste djali nga ai krah. 


- Na këtë shtëmbën dhe mbushe në çezmë,- i tha  përsëri  i moshuari që tashmë i kishte vajtur  fare pranë. 


- Unë ujë nuk i mbush babait tim dhe jo ty, paske muhabet zotrote,- u përgjigj djali. 


- Do të  ndihmoj për të lidhur tërshërën,- thotë i moshuari,- derisa të kthehesh. 


Shoku tjetër e dëgjon  dialogun dhe thotë: 


- Hë ore vajti djali për të mbushur ujë? 


- Jo, ore jo, nuk vete. 


- Thuaji, thuaji dhe njëherë,-  këmbëngul shoku me të tijën. 


Jo po më kot këmbëngulnin burrat. Ta marrë vesh Foni që nuk na ke dëgjuar do të flasë, se ne e kemi dëgjuar shumë njëri-tjetrin, edhe kur kemi qenë të vegjël, por dhe tani që jemi  një moshë me të. Por djali këmbëngulte në të tijën. Shoku i të moshuarit po qëndronte si në  gjemba dhe  përsëri pyeti. 


- Do të shkoj apo jo?  


- Jo, jo,- përgjigjet tjetri. 


- E po fillo, çfarë pret? 


Atëherë ai i afrohet djalit e mbërthen nga kanatierja dhe ku të ha e ku të djeg, duke e rrokullisur djalin me shqelma në hambullën e korrur. Ia jep shtëmbën në dorë dhe i thotë: 


- Për pesë minuta të dua këtu  me shtëmbën të mbushur. Në rast se  nuk ka radhë, u thuaj se më presin ustallarët për ujë. 


Djali ia mbathi me të katra dhe drejt në çezmën e Velmishit, një fshat afër me fshatin Pobrat. Në të kthyer takon të atin, i cili habitet  kur e shikon djalin me shtëmbë në dorë dhe kanatieren të laparisur. E kuptoi se diçka kishte ndodhur me të. E pyet me terezi për shtëmbën dhe djali i përgjigjet se e kam të ustallarëve, janë aty lart. Kur ngriti kokën babai i tij Foni, i pa të dy të moshuarit dhe qeshi, duke thënë me vete: “Ç’ia kanë bërë mirë, duhet dhe druri!”


Ai e kuptoi lojën e tyre, sepse i njihte që nuk ishin ustallarë, dhe as që dinin të ndërtonin as çati, as mure, por ajo që bënë me  djalin e tij qe si me porosi. Pinë ujë sa deshën dhe siç ishin shkuan dhe ia lidhën gjithë tërshërën sipas fjalës bashkë me të atin e tyre. 


Kur u ndanë për të ngrënë drekën i thanë Fonit,  i cili nuk kishte mbushur të gjashtëmbëdhjetat: 


- Në rast se ke ndonjë gjë për të rregulluar a për të holluar, bisht kazme, beli ose ndonjë tundës dhalle që është i madh dhe do zvogëluar, na dërgo se nuk përtojmë. 


Ata nuk ishin bashkëfshatarë, por fqinj me njëri-tjetrin dhe njiheshin prej vitesh, gati ishin rritur bashkë.


Foni e kuptoi porosinë që i thanë, dhe qeshte fshehurazi dajlit, sepse ata  edhe bishtin e kazmës së tyre nuk e vinin dot, por që ishin shakaxhinj dhe pjesëtarë  të grupit të estradës së fshatit. 


Djalit i bëri mirë dajaku që i hoqën dhe që nga ajo ditë ai u bë djali më i mirë në fshat dhe në familje, i urtë si dele. Kurse dy burrave të moshuar u mbeti emri ustallarë dhe sot e kësaj dite që i kujtojnë këto veprime si të moshës, por që  ishin të domosdoshme. 


Djali pas mbarimit të shkollës së mesme studioi për ushtarak dhe sot është emigrant jashtë shtetit.

Nezir Vrapi
Përse kritikat që bëhen për sportet nuk po e  ndryshojnë gjendjen?
Kritikat për sportin i dëgjojmë shpesh nga sportdashësit e qytetit tonë. Ato bëhen nga njerëz të moshave dhe të profesioneve të ndryshme të qytetit dhe të fshatit. Disa kritika janë bërë nëpërmjet ekraneve të televizoneve, të “Onufri”, “Berati”, “Kuçova,” në mediat sportive sidomos në gazetën “Lajmëtari” etj.


Kritikat kanë qenë me tematikë të ndryshme si gjendja e turbullt e ekipit të futbollit “Tomori”, infrastruktura sportive, volejbolli që dikur shkëlqente sot mungon, jeta e zbehtë sportive në qytetin tonë etj. Kritikat u drejtohen të gjitha institucioneve sportive, si futboll klub “Tomori”, klubit shumësporteve, zyrës së sporteve në bashki, drejtorive të shkollave, qendrës kulturore të fëmijëve etj.


Në përgjithësi kritikat kanë qenë objektive, pasi bashkoheshin në fakte reale dhe në mundësitë e kushtet që  janë për ta ndryshuar gjendjen, pasi ndryshe nuk do të ishin bërë, madje në disa kritika janë dhënë edhe mendime, por rrugët e format që duhen përdorur për të bërë kthesë.


Por, përse atëherë kritikat nuk po bëjnë efektin e duhur?

Janë disa shkaqe që e pengojnë këtë. Nëse kritika është vlerësuar  në parim nga këto institucione, kjo nuk mjafton përderisa gjendja qëndron të jetë e njëjtë. Që të ndryshohet  kjo gjendje duhet që  problemi të trajtohet  në përgjithësi nëpërmjet një ballafaqimi të mendimeve se si e qysh duhet bërë për ta ndryshuar gjendjen dhe pastaj me kurajo, optimizëm të veprohet.


Por  çfarë po ndodh me kritikat që bëhen?


Kritikat gojore të sportdashësve të ekraneve televizive, të gazetave me sa duket janë bërë të zakonshme, nuk e kanë më atë forcë sa të veprojnë këto institucione, që janë ambjentuar me atë gjendje  të krijuar. Pra, kuptohet se ka tërheqje nga puna e vështirë, pasi dihet që në çdo fushë të jetës ashtu edhe në sport nuk është e lehtë të ndryshosh gjendjen.


Pa dyshim se kritikat do të vazhdojnë edhe në të ardhmen, pasi ato janë forma e mjete që do të sjellin ndryshime të gjendjes të sporteve në Berat, veçse ato do të kenë më shumë forcë goditëse dhe më të detajuara, sepse vetëm kështu premtohet e ardhmja e sporteve në Berat.

Eskluzive

Për herë të parë në gazetën “Lajmëtari”, historia e fshehur e dy kampionëve kombëtare të luftës në vitet 1940 e 1942, kur ekipi i Beratit ka marrë pjesë dhe është renditur i katërti  në 1942. Gjithçka për herë të parë për tifozët e shumtë beratas. Shumë shpejt.

Vangjel Buda
Ne s’kemi futboll ç’na duhet çiklizmi?
Mora shkas nga kjo thënie e një tifozi të zjarrtë të “Tomorit” dhe nisa të shkruaj diçka për çiklizmin e qytetit tonë që ka qenë me tradita të hershme sportive. Nëse edhe të tjerë ndoshta mendojnë kështu, këta duhet të kuptojnë sikur edhe mrekullira të  bëjë futbolli, përsëri një qytet si Berati nuk mund të kuptohet pa larmi e gjallëri sportive, sepse kjo është e lidhur edhe me dëshirat e ndryshme të sportdashësve që kanë për këtë apo atë sport. 


Pra, e thëna e tifozit nuk është gjë tjetër veçse një koncept jo i drejtë për sportet, tendencë për njëanshmëri dhe e të  kënaqurit me pak, e cila nganjëherë bëhet shkas frenues për disa drejtues të sporteve për të zbehur pretendimet që kanë për të ushtruar edhe sporte të tjera si çiklizmi.
Pak histori

Në vitin 1928 u zhvillua rrethi i parë çiklistik i Shqipërisë. Shoqëria sportive “Muzaka”, me qëllim që të përfaqësohet në këtë veprimtari, organizoi garën Berat-Poshnje-Berat 30 km. Morën pjesë 20 të rinj. Garën e përfunduan vetëm 8 veta, 2 prej tyre u caktuan për të marrë pjesë në rrethin çikistik të Shqipërisë.


Krahas garave lokale që zhvilloi kjo shoqëri në Berat, si Kupa “Osumi” Kupa “Tomori”, ku morën pjesë edhe çiklistë nga Vlora, Kuçova, Fieri e Lushnja, çiklistë të Beratit morën pjesë edhe në rrethin e dytë dhe të tretë çiklistik të Shqipërisë. Në këtë periudhë u dalluan:  Maliq Sula, Muharrem Kafazi, Agron Dafa, Hysen Qafa (Sofka), Xhemil Hoxha.


***


Mbas çlirimit në vitet e para u bënë disa përpjekje nga drejtues të sportit në Berat për çiklizmin, por rezultatet nuk  kanë qenë të mira. Për një periudhë të gjatë Berati u bë një qytet shumë i dashur për çiklistët pjesëmarrës, sepse zakonisht në këtë qytet piktoresk bëhej edhe pushimi 1-ditor i çiklistëve, ndërsa te sportdashësit e Beratit lindte një xhelozi e natyrshme sportive, sepse qyteti i tyre s’kishte çiklistë, ata u mësuan që në çdo aktivitet të presin dhe të përcjellin çiklistët.


Gjatë periudhës 1975-1990 dhanë rezultate të mira çiklistët: Filip Buda, Sulo dhe Bajram Fejzo, Vangjel e Kristaq Vjeshta, Tomor Shehu etj. Disa nga këta, si Filipi, Fejzo, Kristaqi, Ropi u angazhuan duke përgatitur ekipe të çiklizmit.


Periudha e viteve 1990-1995 është periudha më e suksesshme e çiklizmit “Tomori”, madje ajo me treguesit e lartë cilësorë u rendit në klubet sportive më të mira të vendit.


Tabela e mëposhtme tregon qartë ecurinë e ekipeve të çiklizmit tonë.

Në vitet 1996-1997 ashtu si disa sporte, në Berat dhe çiklizmi nuk mundi të mbijetojë ndaj e ardhmja e tij u ndal.


Ja pra, përse dashamirësit e çiklizmit do ta dëshironin që Berati të ksihte ekipe çiklizmi, sepse ai është post i bukur dhe me tradita të hershme për qytetin tonë.

Nxënësit e shkollës Thimi Tani përgatiten për karnavalet 
Nxënësit e shkollës 8-vjeçare “Thimi Tani” të qytetit tonë, do ta mbyllin këtë vit shkollor ndryshe nga vitet e tjera. Ata do të organizojnë dy festa të bukura: spektaklin e karnavaleve në oborrin e shkollës dhe të nesërmen xhiron e karnavaleve në rrugët kryesore.


Mësuesi i gjuhës Luftar Spahiu si ideator dhe  kryetar i  grupit nismëtar të festës së karnavaleve ka patur si qëllim që të zhvillojë në fund të vitit shkollor një veprimtari që të krijojë atmosferë festive, të zhvillojë një vperimtari ndryshe, me elemente krijuese të humorit duke patur si qëllim që të ripërtërijë një festë të traditës të lashtë të qytetarisë beratase që tashmë, pothuajse është harruar.


Grupi i karnavaleve është ngritur. Ai përbëhet nga 70 nxënësa, të cilëve u janë përshtatur edhe rolet dhe dëshirat  e nxënësave. Rolet janë të larmishme. Krahas roleve të traditës si gjahtari, peshkatari, fallxhorja, bariu, polici, plaka janë pasuruar me elemente krijues si rolet e miseve, kameramanët, turistët, shitësit e gazetave, bingo.


Grupi ka filluar nga provat dhe nga sigurimi i veshjeve. Ata dhe kryetari i grupit nismëtar të kësaj feste kanë besim të plotë se veprimtarinë do ta kurorëzojnë me sukses dhe se këtë festë ata do ta kthejnë  në një festë tradicionale.
Po shkollat e tjera si do ta mbyllin vitin shkollor?

Vitet e fundit gati të gjitha shkollat 8-vjeçare dhe të mesme të qytetit tonë e mbyllin vitin shkollor pa krijuar në shkolla atmosfera të bukura festive ashtu sikundër ka qënë tradita ku organizoheshin festa sportive artistike. Por ato janë  zëvendësuar me disa takime ku nxënës e prindër dynden në klasa dhe pasi dëgjohen 2-3 këngë recitime dhe pastaj “Lamtumirë moj shkollë!”

Kuptohet që drejtoritë e shkollave dhe sidomos mësuesit e edukimit fizik e kanë zgjedhur këtë formë pune si rrugë të lehtë që nuk iu hap telashe. Megjithatë kjo ka qenë të paktën tradita e 3-4 viteve të fundit në shkolla, pasi për këtë vit nuk dimë se si do ta mbyllim vitin arsimor shkollat.

